
ऐसी मान्यता है कि सृष्टि की उत्पत्ति परब्रह्म के संकल्प से हुई है। ‘ब्रह्म संकल्प’ के विकास के तथ्य को पौराणिक भाषा में महाविष्णु की नाभि से विकसित ‘ब्रह्मकमल’ कहा गया है। जिसमें से सृजनकर्ता ब्रह्मा विकसित हुए और उन्होंने सृष्टि की रचना की। ब्रह्मर्षि विश्वामित्र ने भी अपने ब्रह्मतेज से नूतन सृष्टि का सृजन कर ओजस, तेजस, वर्चस से संपन्न महामानवों से धरित्री को शोभायमान किया था। 

आज की प्रतिकूलतम परिस्थितियों में वैसा ही प्रखर पराक्रम विश्वामित्र की कार्यस्थली-तपोभूमि में कठोर तपश्चर्या करके हमारे शताब्दी महापुरुष युगऋषि परम पूज्य गुरुदेव आचार्य श्रीराम शर्माजी ने किया है। उनने उज्ज्वल भविष्य का सतयुगी वातावरण का स्वप्न देखा व उसकी समग्र पृष्ठभूमि तैयार की। कठोर तप के माध्यम से उनके अंतःकरण से भी वैसा ही ब्रह्मकमल प्रस्फुटित हुआ है जो पूर्ण सुविकसित पुष्पित होकर अनेकानेक ब्रह्मतेज युक्त आत्माओं के रूप में चरम स्थिति पर पहुँचकर सारे विश्वभर में ब्रह्मबीजों के रूप में फैल चुका है। उनके महाप्रयाण (1990) के बाद से विगत इक्कीस वर्षों में जो वातावरण बना है वह उसका साक्षी है। 

ब्रह्मबीज के जागरण एवं ब्रह्मकमल के प्रस्फुटन की यह प्रक्रिया परम पूज्य गुरुदेव के एक दिव्य स्वप्न के उन्हीं के द्वारा उद्घाटन से आरंभ हुई। 1990 में मार्च माह का अंतिम सप्ताह में थे। वे कुछ वरिष्ठ कार्यकर्त्ताओं के अतिरिक्त किसी से मिलते नहीं थे। वह भी दिन में कभी एक बार। एक दिन उनने प्रातः ब्रह्म मुहूर्त में लगभग बीस उनके अंग अवयवों को बुलाया और कहा ः  

‘‘मैंने एक विलक्षण स्वप्न देखा। मैंने देखा कि एक ब्रह्मकमल हिमालय से अवतरित हुआ, बड़ा होता चला गया और अगणित ब्रह्मबीजों में बदल गया। वे ही ब्रह्मबीज दिग्-दिगन्त में संव्याप्त हो गए। यह मेरा ऋषि जीवन जो मैंने 80 वर्ष का जिया है, उसी ब्रह्मकमल का स्वरूप है। मेरे जीवन के अस्सी ब्रह्मकमल खिले हैं। अब इन्हें-ब्राह्मणत्व के बीज को अंकुरित, पल्लवित करने का कार्य तुम सभी का है। ब्राह्मण इस युग में समाप्त हो गया है। सच्चे ब्राह्मण को ब्रह्मबीज ही जिन्दा रख पाएगा। तुम सभी मेरे जीवन से शिक्षा लेना एवं उन ब्रह्मकमलों की फसल उगाना, बढ़ाना, पुष्पित-पल्लवित करना। विश्वास रखना कि इससे भाव संवेदना से भरा पूरा स्वर्गोपम वातावरण धरती पर आकर रहेगा। इक्कीसवीं सदी के प्रथम दो दशक में युग परिवर्तन साकार रूप में लेता दिखाई देगा।’’

हम सभी पूज्यवर के अनुयायी इस ‘‘ब्रह्मकमल’’ रूपी स्मारिका द्वारा उनकी जन्मशताब्दी के इस महोत्सव में उन्हें आश्वासन देना चाहते हैं कि उनका स्वप्न साकार होगा। ब्रह्म बीज के ब्रह्मकमल में विकसित होने की, मनुष्य में देवत्व के जागरण की-हर जन में प्रसुप्त सुसंस्कारिता के उभार की परम्परा जारी रहेगी। हम सभी सतयुग की वापसी को संकल्पित उस अभियान युगनिर्माण योजना के लिए एकजुट सिपाही हैं। सतयुग का सीधा संबंध ऋषि परम्परा से है। सतयुग को ही ब्रह्मयुग भी कहते हैं। अर्थात् ऐसे व्यक्तियों का जिस युग में वर्चस्व हो, जो ब्रह्मपारायण, सर्वहितार्थाय जीवन जीते हों, अपने पर कड़ा अंकुश लगाकर अपनी समस्त विभूतियाँ, समय, उपार्जन, यहाँ तक कि जीवन भी जो समाजोत्थान के लिए नियोजित करने की चाह रखते हों। 

ऐसे ऋषिकल्प महामानवों को-देवमानवों को ब्राह्मण भी कहा जा सकता है। ब्राह्मण न जाति है, न वंश, न वेश है न वर्ण बल्कि कर्म से जिसका जीवन ब्राह्मणोपम हो। ऐसी मान्यता है कि ब्राह्मण वर्ग ही सबसे पहले आर्यावर्त ब्रह्मवर्त में अवतरित हुआ और ‘‘एकोऽहम् बहुस्याम्’’ की अभिलाषा उठने पर वह फैलता गया। ब्रह्मवर्त-आर्यावर्त से निकला ब्राह्मण समुदाय पूरे भारत वर्ष व फिर पूरे विश्व में फैल गया। उसी ने अनगढ़ों को सुगढ़ सुसंस्कृत बनाया और सारा वातावरण सतयुगी हो गया। आज वही ब्राह्मण वंश लुप्त हो गया है।

हिमालय क्षेत्र में दुर्लभ वनौषधियाँ जो कभी चमत्कारी कायाकल्प करती थीं, धीरे-धीरे लुप्त होती चली जा रही हैं। गिर के सिंह की बड़ी ख्याति है किन्तु उसका वंश ही धीरे-धीरे लुप्त हो रहा है। लगभग यही स्थिति ब्राह्मण वर्ग की हो गयी है। कभी तैंतीस कोटि भारतवासी ब्राह्मण जीवन जीने वाले ही देवता कहलाते थे। आज वह परम्परा लुप्त हो गयी है। दैवी सम्पदा को लेकर जीवित रह लेने वाले कम रह गए। आसुरी संपदा-लोभ, मोह, अहं पर ही अपना निर्वाह चलाने वाले व्यक्ति बढ़ते चले गए हैं। यदि सतयुग की वापसी करनी है तो हमें लुप्त ब्राह्मण परम्परा को पुनः जागृत करना होगा। इसी से देवमानवों की वह बेल उगायी, बढ़ायी और विकसित की जा सकती है, जो ब्रह्मबीज से ब्रह्मकमल का रूप लेने-ब्राह्मणत्व के विस्तार की प्रक्रिया को साकार रूप देने की भूमिका निभा सके।

इक्कीसवीं सदी निश्चित ही नवयुग के आगमन का शुभ संकेत लेकर आ रही है। इसमें ब्रह्मपारायण व्यक्तित्व उभरेंगे। आधार वही बनेगा जो जीवन आचार्यश्री ने जिया, जो विचार उनने दिए। इसी से सतयुगी वातावरण धरती पर आएगा। इसको सात्विकता, सद्भावना और सहकार से भरी पूरी परिस्थितियाँ पुनः दृश्यमान होंगी। उत्कृष्ट जीवन जीने वाले, हँसती-हँसाती, खिलती-खिलाती, मिलजुलकर रहने वाली जिन्दगी जीने वाले देवपुरुष धरती पर जी रहे होंगे। दिव्य प्रतिभा सम्पन्न महापुरुषों की एक विलक्षण फसल उगेगी। युवाशक्ति से लेकर प्रतिभा संपन्न नारी शक्ति सभी नवनिर्माण में तत्पर देखे जा सकेंगे। वेश उनका कुछ भी हो पर मन से ये सभी ब्राह्मण होंगे। यह दिव्य स्वप्र साकार होने को है। गुरुवर की ही अभिव्यक्ति कवि की पंक्तियों से हुई है-

‘‘ब्रह्मतेज से चमक  उठे फिर  भारत  देश हमारा।

और विश्व को आत्मज्ञान का फिर से दिया उजाला॥

मेरे ब्रह्मकमल  ने खिलकर, यह  उद्घोष लगाया।

मैंने जीवन त्याग, तितीक्षा,   तप में सतत गलाया॥’’

ये पंक्तियाँ हम सबके लिए भावी जीवन हेतु मार्गदर्शक हैं। प्रस्तुत स्मारिका एक पुष्पों का गुलदस्ता है जिसे चुन चुनकर सजाने का कार्य एक बहुत बड़ी टीम ने किया है। इसमें गुरुसत्ता का जीवन दर्शन है, उनके जीवन भर के सारे कार्यों का एक स्थान पर संकलन है। गुरुदेव का अस्सी वर्ष का जीवन एक ऐसे दैवी अभियान की कथा गाथा है, जिसकी मिसाल और कहीं देखने को नहीं मिलती। इसमें विगत कई हजार वर्षों के महापुरुषों के जीवन का निचोड़ है तो शास्त्र ग्रंथों की शिक्षाएँ हैं। इसमें आधुनिकतम आज के युवा के लिए भी जीवन की दशा व दिशा का बोधपरक मार्गदर्शन है। इस सबको समेटकर एक तीन सौ से अधिक पृष्ठ के कलेवर की पत्रिका में रख देना एक बड़ा कठिन पुरुषार्थ था। गोवर्धन सबने मिलकर उठाया था पर नन्हीं ऊँगली तो बाल श्रीकृष्ण की लगी थी। हमने सभी ने गोवर्धन उठाया है पर ऊँगली नियन्ता सत्ता गुरुदेव की ही है, हमारी तो बस लकुटिया है जो नाम मात्र की है।

इस कार्य में सम्पादन से जुड़े, कंपोजिंग से जुड़े, टाइपिंग-प्रिण्टिंग से जुड़े एवं सज्जा से जुड़े लगभग डेढ़ सौ कार्यकर्त्ता लगे हैं। अनवरत दिन रात कार्य किया गया है। सभी समर्पित समयदानी हैं, युवा भी हैं एवं मार्गदर्शक अनुभवी बुजुर्ग भी। सभी वरिष्ठों से मार्गदर्शन लेकर इस गुलदस्ते को और सुन्दरतम बनाने का प्रयास किया गया है। इसमें अनुभूतियों का महासागर है जो छोटी-छोटी कथाओं से लेकर गुरुवर की शिक्षाओं-सद्वाक्यों में समाया हुआ है। यह सारा वृत्तान्त एक स्थान पर कहीं मिल सके यह हम सबका प्रयास रहा है। ब्रह्मवर्चस शोध संस्थान, देव संस्कृति विश्वविद्यालय का पत्रकारिता विभाग, ‘‘दिया’’ के देश भर के युवा कार्यकर्त्ता, हमारे आई.टी. क्षेत्र के प्राणवान कार्यकर्त्ता, पी.पी.डी. के रात दिन काम करने वाले भाई, कम्प्यूटर विभाग के हमारे सहयोगी एवं सम्पादन से जुड़े विशेषज्ञगण सभी के समन्वित पुरुषार्थ की परिणति है यह ब्रह्मकमल। यह उसी विराट ब्रह्मकमल रूपी गुरुसत्ता को उनके जन्मशताब्दी महोत्सव की पावन वेला में सादर समर्पित है।                                                



        -ब्रह्मवर्चस्
जिनका जीवन ब्रह्मकमल




पूजें उनकेचरण विमल।




जिनका जीवन ब्रह्म कमल॥


ब्रह्म विचार प्रसार किया,


ब्रह्मचर्य का व्रत पाला।


ब्रह्मकर्म में लगे रहे,


उसमें ही जीवन ढाला॥




पाया ब्रह्मतेज अविचल। 




पूजें उनके चरण विमल॥


हिमगिरि सा उन्नत जीवन,


गरिमामय शीतल पावन


तप ऊर्जा से भरा हुआ, 


प्रेम-भक्तिमय मन भावन॥




उसमें विकसा ब्रह्मकमल।




पूजें उनके चरण विमल॥


काया से ऊपर उठकर,


ब्रह्मबीज शुभ फैलाये।


पंचकोष जाग्रत करके, 


वीरभद्र निज विकसाये॥




सृजन योजना रची अटल। 




पूजें उनके चरण विमल॥


जो हैं उनसे जुड़े हुए,


 उनके अपने कहलाये।


उनसे ब्रह्मबीज लेकर, 


मनोभूमि में विकसाये।




पायेंगे सौभाग्य अटल। 




पूजें उनके चरण विमल॥
हम हैं संतानें युगऋषि की 
हम तुम्हारे शिष्य गुरुवर, शान कभी न घटने देंगे।
श्रेष्ठ आचरण अपना करके, चरणों का अनुशरण करेंगे।।
हम हैं संतानें युगऋषि की, युग के संत महान् की।
कभी न गिरने देंगे गौरव-गरिमा उनकी शान की॥

नव प्रभात की पूर्व दिशा के हम स्वर्णिम आकाश हैं।

हम उज्ज्वल भविष्य के वाहक, वर्तमान की आस हैं॥

उपयोगी हैं क्योंकि नहीं हम भूले हुए अतीत हैं।

गुरुसत्ता के महायज्ञ के हम ऋत्विज् सुपुनीत हैं॥

लाज रखेंगे पग-पग पर हम इस पावन पहचान की॥
जन्मशताब्दी में घर-घर पहुँचाना गुरु संदेश है।
नहीं उपेक्षित रहने देना कोई देश-प्रदेश है॥
गूँजे गाँव नगर युग ऋषि के अब प्रेरक संदेश से।
उनकी फैले गंध हमारे चिंतन, वाणी वेश से॥
जो भी मिले, करें हम उससे चर्चा युग निर्माण की॥

हम न पुरोहित या उपदेशक बनकर मिलें समाज से।

मात्र स्वयं सेवक का निकले स्वर अपनी आवाज से॥

उनको आवश्यकता है हर उत्साही, गुणवान् की।

हर विभूति की, हर प्रतिभा की, हर  निर्धन धनवान् की॥

जामवंत, नल-नील, गिलहरी की, वानर हनुमान की॥
हम हैं संतानें युगऋषि की, युग के संत महान् की।
कभी न गिरने देंगे गौरव-गरिमा उनकी शान की॥
एएए
ऋषिसत्ता का अवतरण 
और उनका बचपन

परम पूज्य गुरुदेव पं. श्रीराम शर्मा आचार्य का जन्म एक सुसंस्कृत एवं सुसम्पन्न ब्राह्मण परिवार में हुआ था। उनके परदादा पं. मोतीलाल शर्मा अपने समय के मूर्धन्य विद्वान् थे। पौरोहित्य कर्म के लिए अपने समय में बेहद लोकप्रिय थे। धनाढ्य ब्राह्मण कुल में जन्मे भारद्वाज गोत्र एवं राजौरिया उपगोत्र (अल्ल) वाले श्री मोतीलाल जो मूलतः कातकी (उ.प्र.) के निवासी थे। उनके पूर्वज कातकी से मोहम्मदी तदुपरान्त मरसेना में आये। वहाँ से आँवलखेड़ा (आगरा) में आकर बस गये। उनके दो पुत्र एवं दो पुत्रियाँ थीं। प्रथम पुत्र थे-पं. रूपकिशोर शर्मा एवं द्वितीय पुत्र थे-पं. देवलाल शर्मा। पुत्रियों का नाम था-वाचादेवी एवं कौशल्या देवी। 

पं. रूपकिशोर शर्मा को विरासत में बचपन से ही सांस्कृतिक-आध्यात्मिक वातावरण मिला था। अपने समय के वे प्रख्यात ज्योतिषी, वैद्य, समाजसेवी तथा सद्गृहस्थ तपस्वी थे। उनके दो विवाह हुए थे-प्रथम विवाह-भीकनपुर (एतमाद्पुर आगरा) की कन्या अनारदेवी से, जिनका 20 वर्ष की अवस्था में निःसंतान निधन हो गया था। तदुपरान्त दूसरा विवाह सलेपुर (सादाबाद-मथुरा) की कन्या श्रीमती यशोदादेवी के साथ हुआ जिनसे चार पुत्र रत्न हुए। प्रथम पुत्र-पं. ज्योति प्रसाद शर्मा, द्वितीय पुत्र पं. द्वारका प्रसाद शर्मा, तृतीय पुत्र पं. भूदेव प्रसाद शर्मा जिनकी 18 वर्ष की अल्पायु मे ही मृत्यु हो गई थी। चतुर्थ पुत्र पं. रामप्रसाद शर्मा थे। 

चिरंजीवी तीनों पुत्रों को पिता के तीन गुण विरासत में प्राप्त हुए। पं. ज्योति प्रसाद शर्मा नामानुरूप ज्योतिषाचार्य थे। जिनके ज्योतिष ज्ञान की किंवदन्तियाँ उस क्षेत्र में आज भी प्रचलित है। द्वितीय पुत्र पं. द्वारका प्रसाद शर्मा को पिता से आयुर्वेद का ज्ञान प्राप्त हुआ। ये निःशुल्क चिकित्सा करने के लिए उस क्षेत्र में प्रसिद्ध थे। चतुर्थ पुत्र श्री रामप्रसाद शर्मा अपने समय के गणमान्य लोकसेवी, राजनयिक तथा जमींदारी का काम-काज देखने वाले व्यक्ति थे। पं. रूपकिशोर जी की द्वितीय पत्नी श्रीमती यशोदा देवी की भी मृत्यु हो जाने के उपरान्त विधि के विधान के अनुसार और उनकी उग्र साधना एवं तपश्चर्या की फलश्रुति को चरितार्थ करने के लिए पं. रूप किशोर शर्मा को तृतीय विवाह करने के लिए विवश होना पड़ा। 

उनका तृतीय विवाह बुर्ज नौजी पोस्ट एवं थाना सहफऊ (मथुरा) के पं. लीलाधर शर्मा की शीलवती एवं बालतपस्विनी कन्या कुमारी दानकुँवरि देवी के साथ सम्पन्न हुआ। इनसे पं. रूपकिशोर को तीन संताने हुईं-प्रथम थे-मानवता के अनन्य पुजारी, ब्रह्मर्षि, गायत्री माता के वरद पुत्र, प्राणिमात्र के सहज सहचर, युगपुरुष, युगद्रष्टा, युगप्रवर्तक, विश्वबन्धुत्व एवं विश्वशान्ति के समर्थक-पोषक, अभिनव विश्वामित्र, वेदमूर्ति, तपोनिष्ठ पं. श्रीराम शर्मा आचार्य। इनके उपरान्त दो पुत्रियाँ और हुईं-प्रथम किरण देवी और द्वितीय रामदेवी। पूज्य गुरुदेव का जन्म आश्विन् कृष्ण 13 संवत् 1968 में आगरा जिले के आँवलखेड़ा ग्राम में हुआ। यह यमुना पार, आगरा-जलेसर मार्ग पर आगरा से 13 मील दूर अवस्थित है। आज तो यहाँ पूज्य गुरुदेव की माताजी की स्मृति में स्थापित लड़कों का इण्टर कॉलेज एवं पूज्यवर द्वारा अपनी जन्मभूमि में स्थापित लड़कियों का डिग्री कॉलेज, एक चिकित्सालय तथा शक्तिपीठ स्थापित हो जाने से अच्छी-खासी कस्बे स्तर की जनसंख्या है, पर कभी यह छोटा-सा गाँव मात्र था। 

जिस घर में वे जन्मे, वह एक सम्पन्न घर था। 2000 बीघा जमीन थी, किसी बात की कमी नहीं थी। सम्भवतः उनके पिता पंडित रूपकिशोर शर्मा एवं माता दानकुँवरि जी ने स्वयंभू-मनु-शतरूपा की तरह तप-साधना कर साक्षात् भगवान् को अपने घर जन्म लेने के लिए विवश कर दिया था। तप की अवधि में एक ही प्रार्थना रही होगी कि वे एक ऐसी सुसन्तति को जन्म दें, जो अपने सत्कार्यों से विश्व-वसुधा को धन्य कर दे, यही हुआ भी। दैवयोग से आचार्यजी पिता का स्नेह कम प्राप्त कर सके। पं. रूपकिशोर जी की मृत्यु आचार्यजी की बारह वर्ष की आयु में 67 वर्ष की उम्र में ही हो गई थी। इनका लालन-पालन वात्सल्यमयी माता, दानकुँवरि देवी की स्नेहिल छाया में सम्पन्न होता रहा। उनके त्याग-तप तथा पिता के तपस्वी रूप का संस्कार बीज रूप में आचार्य  जी को प्राप्त हुआ, जो कालान्तर में वट-वृक्ष के रूप में विकसित हुआ।

पं. रूपकिशोर जी का अपने क्षेत्र में बड़ा मान-सम्मान था। अनेक धनी-मानी, राजे-महाराजे इनके मित्र थे, जो अधिकतर इनसे मिलने आया करते थे। इनकी श्रीमद्भागवत की कथा सुनने के लिए जन-समूह उमड़ा करता था। वे निस्पृह भाव से भगवद् कथा सुनाया करते थे। इनके प्रभाव से एक डाकू का हृदय परिवर्तन हो गया था। उन दिनों आँवलखेड़ा सें एक किलोमीटर दूर चौपड़ा नाम के गाँव में धाँधू नाम का एक डकैत रहता था। वह बहुत ही हट्टा-कट्टा एवं बलवान् था। उसमें 20-30 आदमियों की ताकत थी। उस इलाके में उसका बड़ा आतंक था। 

एक दिन उसकी मुलाकात पं. रूपकिशोर जी से हो गई। उन्होंने उसे समझाया-बुझाया। इसका प्रभाव यह हुआ कि वह उनके चरणों में गिर पड़ा और उनकी शरण में आ गया। पंडित जी का उस इलाके में प्रभाव था ही। पुलिस भी उनका सम्मान करती थी। उन्होंने पुलिस से कह-सुनकर हिस्ट्रीशीट से उसका नाम निकलवा दिया और उसे बनेड़ा में महाराजा शाह दुर्गाप्रसाद जी का सिपाही बना दिया। पं. रूपकिशोर जी संंस्कृत के प्रकाण्ड पंडित थे। उन्होंने स्कंद पुराण, गरुड़ पुराण, भागवत एवं महाभारत की टीकाएँ लिखी थीं। आयुर्वेद की भी एक पुस्तक लिखी थी। उनकी ये हस्तलिखित पुस्तकें अभी भी सुरक्षित हैं। गुरुदेव को अनेक संस्कार पैतृक सम्पत्ति के रूप में अपने पिताश्री से ही मिले थे।

परम पूज्य गुरुदेव की प्राथमिक स्तर तक की तथा संस्कृत की शिक्षा घर रहकर ही एक उच्च संस्कारवान आत्मा पंडित रूपराम जी के माध्यम से पूरी हो गई। मास्टर जी उन्हें नैसर्गिक परिकर में ले जाते व वहाँ अनौपचारिक तरीके से व्यावहारिक शिक्षा देते। प्रतिभा के धनी वे इतने थे कि वजीफे के साथ, प्राइमरी बोर्ड की परीक्षा आगरा मण्डल से उत्तीर्ण की, किन्तु इसके बाद स्वयं ही इस बाबू बनाने वाली शिक्षा पर विराम लगा दिया। जब समय मिलता अपने कुछ सखाओं को लेकर चले जाते व अमराई के सघन कुंजों में बैठकर गायत्री व अध्यात्म-साधना की चर्चा करते।

जितना कुछ पढ़ा था, उससे विद्या ऋण चुकाने के लिए उन्होंने दलित, शोषित से लेकर हर उस बालक को जिसे विद्यार्जन का अवसर नहीं मिल पाया था, अक्षर-ज्ञान कराते थे; ताकि इसके बाद वे व्यावहारिक जीवन की साधना सीखकर स्वयं को गढ़ सकें। विद्या-विस्तार का उनका यह क्रम स्वयं के लिए भी तथा औरों को वितरित करने के रूप में भी आजीवन चलता रहा।          ए

आँवलखेड़ा, आगरा-जलेसर-एटा मार्ग, आज एक बड़़़ा कस्बा बन गया है? आँवले के वृक्षों के झुरमुट में बसा यह छोटा सा गाँव साक्षी बना एक अवतारी सत्ता  के प्राकट्य का। उनको ही आगे चलकर युग निर्माण योजना का प्रवर्तन करना था...
बाल्यकाल में ही प्रस्फुटित 
हुए साधना के बीजांकुर 

शैशवकाल से ही परम पूज्य गुरुदेव के उस साधक स्वरूप के बीजांकुर प्रस्फुटित होने लगे थे, जिनके कारण उनकी दिव्य मार्गदर्शक सत्ता ने भी उन्हें पात्र समझा। दस वर्ष की आयु से ही उनके मन में यह ऊहापोह चला था कि ‘साधना से सिद्धि’ का सिद्धान्त सही है या गलत? इसका परीक्षण उन्होंने स्वयं पर किया। सारे सुयोग वैसे ही बनते चले गये एवं संकल्प को प्रयास रूप में परिणत होने का योग भी मिल गया।

गुरुदेव के पिताश्री संस्कृत के उद्भट विद्वान् थे एवं महामना मालवीय जी के सहपाठी थे, घनिष्ठ मित्र भी। उन्होंने आचार्य जी का यज्ञोपवीत संस्कार बनारस में मालवीय जी से ही करवाया। यज्ञोपवीत संस्कार कराते समय उन्होंने कई उपदेश दिए, पर जो उन्हें सतत याद रहे, वे उन्हें सतत चिन्तन के लिए उद्वेलित करते रहे। उन्होंने कहा था-‘‘गायत्री ब्राह्मण की कामधेनु है। वह अभीष्ट फल प्रदान करे, इसके लिए श्रद्धा, प्रज्ञा और निष्ठा का अवलम्बन लेना जरूरी है।’’ बात याद तो हो गई, पर दो बातें समझ में नहीं आईं। एक यह कि  - ‘‘ब्राह्मण बनने के लिए क्या करना होगा’’ क्योंकि बताया यह गया था कि गायत्री ब्राह्मण की कामधेनु है फिर वे तो सनाढ्य ब्राह्मण परिवार में ही जन्मे थे और वे तो ब्राह्मणोचित नित्यकर्म भी पिता द्वारा दिये गये प्रशिक्षणानुसार बचपन से ही सीखते व करते आ रहे थे। ऐसी दशा में पुनः ब्राह्मण बनने का प्रश्न कहाँ उठता है?

दूसरा प्रश्न दिमाग में उठा कि ‘‘श्रद्धा, प्रज्ञा, निष्ठा का अवलम्बन लेना जरूरी है’’ इसका क्या तात्पर्य हुआ? बनारस से आगरा लौटते हुए रेल में जितना भी अवसर मिला वे अपने पिताजी से इन्हीं दो बातों के सम्बध में कुरेद-कुरेद कर पूछते रहे। उन्होंने बाल जिज्ञासा का समाधान इस प्रकार किया, जिसे दस वर्ष की बाल-बुद्धि भी भली प्र्रकार समझ सके। जो नहीं समझ में आया, उसे उन्होंने दुबारा बिना टाले वह सब कुछ बताया, जो वे चाहते थे।

संस्कृत के प्रकाण्ड विद्वान् व सरस अन्तःकरण वाले पिता ने बालक की हर शंका का समाधान कर साधना के प्रति न केवल रुचि जगा दी; अपितु गायत्री का मर्म समझाते हुए यज्ञोपवीत संस्कार की सार्थकता को उनके रोम-रोम में पिरो दिया। गायत्री ही जिनकी आगे चलकर इष्ट बनीं एवं करोड़ों व्यक्तियों से जिन्होंने गायत्री साधना करवा ली, ऐसे श्रीराम के पिता ने सच्चे मार्गदर्शक की वह पूरी भूमिका निभाई जो गुरु के साक्षात्कार से पहले सम्पन्न होनी ही थी। पूज्य गुरुदेव के पिताजी ने कहा कि गायत्री कामधेनु हैं, इसका तात्पर्य यह है कि वे मनुष्य की समस्त कामनाओं को पूर्ण करने वाली हैं, वे समस्त मंत्रों का बीज हैं, प्रमुख हैं, वेदमाता हैं। चारों वेद, ब्रह्माजी ने अपने चारों मुखों से इसी महामंत्र की व्याख्या स्वरूप बनाये हैं।

सभी देवताओं, ऋषिगणों, ब्राह्मणों और उपासना परायण महापुरुषों ने इसी का अवलम्बन लिया है। यज्ञोपवीत उसी की दिव्य प्रेरणाओं का सार-संक्षेप प्रतीक रूप में पहनाया जाता है; ताकि साक्षात् गायत्री माता कंधे पर, छाती पर, कलेजे पर, पीठ पर हर समय विराजमान होने के कारण उस तत्त्वज्ञान को समझाती रहें, जिससे वह फलित होती हैं और साधक अपनी पात्रता बढ़ाता हुआ सच्चे अर्थों में ‘ब्राह्मण’ बनता है।

सच्चे अर्थों में और झूठे अर्थों में ब्राह्मण होने की बात गुरुदेव को पिताजी द्वारा इस प्रकार समझाई गई कि वंश परम्परा से ब्राह्मण कुल में जन्म लेने से तो वंशानुक्रम प्रभाव आता है और थोड़ी-बहुत विशेषता प्रकट होती है, किन्तु श्रद्धा, प्रज्ञा और निष्ठा की मनोभूमि बन जाने से किसी भी वंश में जन्मा हुआ व्यक्ति ब्राह्मण बन सकता है। इसके अभाव में वंश परम्परा मात्र मिट्टी के खिलौने जैसी रह जाती है।

यहाँ यह बताना प्रासंगिक होगा कि मथुरा पहुँचने पर जब पूज्य गुरुदेव ने सन् 1949 में सद्ज्ञान पुष्पमाला के अंतर्गत पुस्तकें प्रकाशित कीं तो 6 आना सीरीज में एक पुस्तक थी- ‘गायत्री ब्राह्मण की कामधेनु है।’ पुस्तक तो लोगों ने बाद में पढ़ी, शीर्षक पर अधिक आपत्ति उठायी कि क्या केवल ब्राह्मण ही गायत्री जप कर सकते हैं वह मात्र उन्हीं को फलित हो सकती है? 

गुरुदेव  ने अज्ञान-ग्रस्त पाठक समुदाय का गहराई से अध्ययन कर अगले संस्करण में ब्रह्मणत्व की व्याख्या पुनः नये सिरे से की, व गायत्री के लिए वंश, कुल, लिंग, गोत्र, वर्ण कुछ भी बाधक नहीं बनता, यह बात विस्तार से समझाते हुए पुस्तक का नाम ही बदल दिया- ‘गायत्री ही कामधेनु है।’ 

यह परिवर्तन तत्कालीन समाज में संव्याप्त मूढ़-मान्यताओं व अज्ञान को देखते हुए उचित ही था क्योंकि फिर इस पुस्तक को ढेरों व्यक्तियों ने पढ़ा व इसके सात से भी अधिक संस्करण प्रकाशित हुए। प्रत्यक्ष कामधेनु से सिद्धियाँ प्राप्त होने की जिज्ञासा हर व्यक्ति के मन में होती है। इसी मनोविज्ञान के जादू ने लोगों को सम्मोहित किया व पुस्तक खूब बिकी। यह प्रसंग बिल्कुल अलग है कि उनमें से कितने सही अर्थों में ब्राह्मणत्व को प्राप्त कर गुरुदेव द्वारा गायत्री के तत्त्वदर्शन को आत्मसात् कर पाए?

पूज्य गुरुदेव के पिताजी ने आगे और विस्तार से समझाते हुए बनारस से वापसी के मार्ग में बताया कि गायत्री को त्रिपदा-तीन चरणों वाली कहा गया है। इसी कारण उसमें तीन व्याहृतियाँ भी लगीं। त्रिपदा के कई अर्थ हो सकते हैं, पर जो अर्थ अध्यात्म तत्त्वदर्शन में सही माना जाता है, उसका अभिप्राय यही है कि जीवन में श्रद्धा, प्रज्ञा, निष्ठा को बड़ी गहराई से उतारा जाये। पं. रूपकिशोर जी ने अपने जिज्ञासु पुत्र को मालवीय जी  द्वारा बताये संकेतों - सूत्रों को बड़े हृदयग्राही ढंग से समझाया। पूरी रेलयात्रा में इसी प्रसंग पर चर्चा होती रही।

उन्होंने कहा ‘श्रद्धा’ का अर्थ है परिपूर्ण विश्वास। ऐसा विश्वास जिसमें शंका - कुशंका, तर्क-वितर्क आदि की कोई गुंजाइश न हो। ‘प्रज्ञा’ का अर्थ है- स्वविवेक। इतना दृढ़ जिसमें अपना संकल्प ही मूर्तिमान हो सके। किसी से पूछने की कोई गुंजाइश ही न रहे।

अपने आप इतना संतुष्ट हो जाए कि मान्यता को यथार्थता के रूप में देखा जा सके। ‘निष्ठा’ अर्थात् नियमित  क्रिया, इतनी सुनिश्चित क्रिया कि उसे सर्वोपरि महत्त्व की माना जा सके। जिस प्रकार प्रातःकाल उठते ही खाने-पीने की इच्छा होती है, उससे भी अधिक व्याकुलता निर्धारित उपासनात्मक क्रिया-कृत्यों को करने के लिए उठे और खाया पिया तब जाए, जब शारीरिक नित्यकर्म करने की तरह मन की मलीनता को स्वच्छ करने के लिए, आत्मा की भूख बुझाने के लिए संकल्पित साधनाकृत्य पूरा कर लिया जाय।

बालक श्रीराम पिता की मर्मस्पर्शी विवेचना को सुनते रहे कि ‘‘मनुष्य के तीन शरीर होते हैं। कारणशरीर, सूक्ष्मशरीर व स्थूलशरीर। कारणशरीर भावनाओं का उद्गम है। यह भावशरीर भी कहलाता है। भावना से ही पाषाण देवता बनते हैं। मीरा के गिरधर गोपाल, रामकृष्ण की काली इसीलिए चमत्कार दिखा सके कि उनके साथ साधक की श्रद्धा-भावना अत्यन्त घनिष्टतापूर्वक जुड़ी हुई थी। अध्यात्म में सारा चमत्कार श्रद्धा का है। इसीलिए महामना मालवीय जी ने कारणशरीर को बलिष्ठ बनाने का निर्देश दिया।’’

‘‘प्रज्ञा सूक्ष्म शरीर में रहती है। प्रज्ञा अर्थात् हर बात में गहराई से प्रवेश कर समूची तर्क-शक्ति का प्रयोग कर किसी निर्णय पर पहुँच जाना। जब विश्वास जम जाय, किसी अन्य के बहकाने-फुसलाने का कोई प्रभाव न पड़े तो समझना चाहिए कि- ‘ऋतम्भरा प्रज्ञा’ जाग पड़ी। इसके कारण विश्वास शिथिल नहीं होता व मान्यताएँ नहीं डगमगातीं।’’

‘‘स्थूल शरीर में निष्ठा का विकास अर्थात् कार्य की नियमितता, सुव्यवस्था। शरीर का प्रत्येक अवयव इतना अभ्यस्त हो जाए कि काम को सुचारु रूप से किये बिना चैन न मिले। बिगुल बजते ही सैनिकों के ड्यूटी पर आ उपस्थित होने की तरह तत्परता हो। जिस कार्य में अनन्य निष्ठा होती है उसमें मन न लगने, समय न मिलने जैसी बहानेबाजी की गुंजाइश नहीं रहती।’’

आत्मिक प्रगति के लिए जिन तीन तत्त्वों का समन्वय-समावेश जीवन में करना पड़ता है, उन्हें बड़े विस्तार से समझने पर बालक श्रीराम की जिज्ञासा अध्यात्म तत्त्वज्ञान के सम्बध में और भी बढ़ने लगी। उनके पिता ने कहा कि गायत्री कामधेनु तो है और अमृतोपम दूध भी देती है, पर उसे चारा, दाना-पानी की व्यवस्था भी चाहिए अन्यथा भूखी-प्यासी गाय से दोहनी भरकर दूध प्राप्त करने की आकांक्षा अपूर्ण ही बनी रहेगी।

स्वयं पूज्य गुरुदेव अपनी लेखनी से अपनी इस यात्रा के जो प्रसंग लिख गए हैं, उनकी ही लिपि में नीचे प्रस्तुत हैं-.......‘‘महामना मालवीय जी के सूत्रों की पिताजी ने जो व्याख्या की, वह मस्तिष्क से लेकर अन्तःकरण के कोने-कोने में समा गई।’’

कई बार इस संदर्भ में और भी जिज्ञासाएँ उठती रहीं और उनका भी भीतर से ही समाधान होता रहा।’’ अध्यात्म का इतना सारगर्भित विवेचन उन्हें बाल्यकाल में ही प्राप्त हो गया था। संभवतः यज्ञोपवीत संस्कार के साथ जो द्विजत्व प्राप्त होता है, वह अन्तर्ज्ञान के रूप में पिताश्री की वाणी के माध्यम से उन्हें प्राप्त हुआ। फिर दो वर्ष बाद पिताश्री के स्वर्गवास के बाद उनकी बराबर परीक्षा होती रही। अन्ततः पंद्रह वर्ष की आयु में उनकी पथ-प्रदर्शक गुरुसत्ता ढूँढ़ती हुई उनके पास पहुँच ही गई।       ए

पूत के पाँव पालने में होते हैं। बच्चों के साथ खेलने-कूदने की उम्र में ध्यान करने का खेल सिखाना, आम्रकुंजों में उन्हें लेकर बैठना एवं एक दिन अचानक हिमालय यात्रा हेतु भागते समय 3 मील दूर बरहन स्टेशन पर पकड़े जाना, बताता है कि यह साधक सारी दुनिया को साधना के सूत्र सिखाने जा रहा था...
उपासना में मन क्यों नहीं लगता?

अध्यात्म की कर्म-काण्डात्मक प्रक्रिया बहुत कठिन नहीं होती। संकल्प बल मजबूत हो, श्रद्धा और निष्ठा की मात्रा कम न पड़े तो मानसिक उद्विनता नहीं होती और शान्तपूर्वक मन लगने लगता है और उपासना के विधि-विधान भी गड़बड़ाये बिना अपने ढर्रे पर चलते रहते हैं। मामूली दुकानदार सारी जिन्दगी एक ही दुकान पर, एक ही ढर्रे से पूरी दिलचस्पी के साथ काट लेता है। 

न मन ऊबता है, न अरुचि होती है। जब दुकानदार 12-14 घण्टे अपने धन्धे को उत्साह और शान्ति के साथ आजीवन करते रहते हैं, तो हमें 6-7 घण्टे प्रतिदिन की गायत्री साधना 24 वर्ष तक चलाने का संकल्प तोड़ने की क्या आवश्यकता पड़ती। मन उनका उचटता है, जो उपासना को पान-बीड़ी के, खेती-बाड़ी के, मिठाई-हलवाई के धन्धे से भी कम आवश्यक या कम लाभदायक समझते हैं, बेकार के अरुचिकर कामों में मन नहीं लगता।                (सुनसान के सहचर)
देवरहा बाबा के दुर्लभ अनुभव

तब आचार्यश्री गायत्री तपोभूमि मथुरा में थे। बाबा वृन्दावन में यमुना किनारे डेरा डाले हुए थे। एक दिन आचार्यश्री ने अपने प्रमुख शिष्यों में से एक रमेश चन्द्र शुक्ल से कहा, ‘‘रमेश, मैं किसी से मिलने वृन्दावन जा रहा हूँ। कुछ घंटों में लौट आऊँगा।’’ वे रिक्शे से वृन्दावन को चल पड़े। रमेशचन्द्र गुरुदेव को भगवद् रूप ही मानते थे। उनके मन में जिज्ञासा उठी कि किसी को मिलना था तो उन्हें मिलने आना चाहिए था। ऐसा कौन है, जिससे मिलने गुरुदेव जा रहे हैं?

कौतूहलवश उन्होंने भी एक रिक्शा किया तथा आचार्यश्री के पीछे  चलते रहे। आचार्यश्री बाबा के डेरे पर जा पहुँचे। बाबा स्वयं प्रवेशद्वार पर ही प्रतीक्षारत खड़े थे। शुक्लजी ने दूर से देखा कि दोनों  ने परस्पर अभिवादन किया तथा एकान्त में थोड़ी देर बात करते रहे। उसके बाद आचार्य जी पुनः रिक्शे पर बैठे और वापिस चल पड़े। शुक्ल जी चुपचाप दूर से सब देखते रहे। शुक्लजी का समाधान हुआ, ‘‘...... तो देवरहा बाबा से मिलने आये थे आचार्य जी। इसी बहाने हम भी आये, तो चलो दर्शन प्रणाम करके ही चलें।’’ वे बाबा के पास पहुँचे, प्रणाम किया। बाबा ने उन्हें देखा और रोष भरे स्वर में बोल पड़े, ‘‘शर्म नहीं आती? गुरु का भेद लेने की कोशिश करते हो।’’ बाबा की बात सुनकर शुक्लाजी हतप्रभ रह गये। इन्हें हमारे छिप कर आने की बात सब विदित है। हाथ जोड़कर बोले-‘‘बाबा! भेद लेने का मन नहीं था। एक सहज जिज्ञासा जरूर मन में  उठी थी कि देखें, ये किनसे मिलने जा रहे हैं? कोई भूल हुई तो मुझे क्षमा करें।’’ बाबा थोड़े शान्त हुए, बोले, ‘‘तेरे ऊपर उनका विशेष स्नेह है, इसलिए माफ करता हूँ। बेटा, तू नहीं समझता, वे क्या हैं?’’ फिर कहा, ‘‘मेरा मन इनके दर्शन के लिए व्याकुल हो रहा था। यदि मैं इनसे मिलने जाता, तो सारे शहर में हल्ला हो जाता, इनकी योजना में विघ्न पड़ता। इसलिए मैंने मन-ही-मन इनसे प्रार्थना की थी कि मैं तो पहुँच नहीं सकता, आप ही कृपा करके दर्शन दे जायें। उनने मेरा मन रखा और स्वयं दर्शन दे गये। 
वो तो मेरे हृदय में बसते हैं- देवरहा बाबा से जब भी कोई युग-निर्माण कार्यकर्ता  मिलता, तो वे बहुत प्रसन्न होते थे। कार्यकर्ता मन में जो इच्छा लेकर जाते, उसे वे बिना पूछे ही पूरी करते। एक कार्यकर्ता ने पूछा-कृपया, आचार्य श्री के बारे में कुछ बतायें। वे हँसकर बोले-‘‘उनके पास से तो तुम आये हो, उनके बारे में तुम बताओ, मैं क्या बताऊँगा? वो तो मेरे हृदय में बसते हैं।’’
सहस्रार सिद्ध योगी गुरुदेव- देवरहा बाबा का के मत में आचार्य श्री सहस्रार सिद्ध योगी या युग अवतार थे। इस तरह के अवतार ज्ञात इतिहास में केवल दो बार और हुए हैं-एक भगवान् बुद्ध और दूसरे आदि शंकराचार्य। यह भी एक अद्भुत संयोग है कि बुद्ध और आदि शंकर के अवतरण में बारह सौ साल का अंतर है। बुद्ध, ईसा पूर्व चौथी-पाँचवीं शताब्दी में हुए और शंकराचार्य का कार्यकाल आठवीं-नवमीं शताब्दी ठहरता है। गुरुदेव का अविर्भाव भी आदि शंकराचार्य के ठीक बारहवीं-तेहरवीं शताब्दी बाद ही हुआ। गुरुदेव भी इन सहस्रार सिद्ध योगियों में से एक हैं। जिन्होंने अपनी समय की धारा को उलट दिया। सहस्रार सिद्ध अवतारी आत्माएँ अपने आपको छिपा कर रखती हैं। अपनी विभूतियों को प्रकट नहीं करती। जीवन व्यवहार में वे सामान्य व्यक्तियों जैसे ही दिखाई देते हैं। गुरुदेव से कृतार्थ होने वाले साधकों की संख्या हजारों-लाखों में होगी, लेकिन उनके बारे में शायद ही कोई कह पाता हो कि वे किसी भी समय असाधारण और विशिष्ट व्यक्ति जैसे दिखाई दिए हों, उनका संसर्ग पिता की तरह आश्वस्त और निश्चिंत करने वाले सहृदय अभिभावक से अलग प्रतीत होता है। जब देवरहा बाबा को 1990 में गुरुदेव के शरीर छोड़ने का पता चला था  तो वे बोले थे कि अब इस शरीर की भी जरुरत नहीं रही हम भी श्रीराम के साथ सूक्ष्म जगत में प्रभु का काम करेंगे। इसके कुछ दिन बाद 19 जून को योगिनी एकादशी के दिन बाबा महासमाधि में चले गए।  ए  
हिमालयवासी गुरुसत्ता से साक्षात्कार

परम पूज्य गुरुदेव के बाल्यकाल में ही पन्द्रह वर्ष की आयु के बाद आए वसंत पर्व के ब्रह्ममुहूर्त में पूजा की कोठरी में, एक प्रकाशपुंज प्रकट हुआ। उस दिव्य प्रकाश से सारी कोठरी जगमगा उठी। प्रकाश के मध्य एक योगी का सूक्ष्म छाया शरीर उभरा। इनका स्थूल शरीर एक ऐसे कृशकाय सिद्धपुरुष के रूप में है, जो अनादिकाल से एकाकी, नग्र, मौन, निराहार रहकर अपनी तप-ऊर्जा द्वारा अपने को अधिकाधिक प्रचण्ड-प्रखर बनाता चला आ रहा है। एक दिगम्बर देहधारी हिमराशि के मध्य खड़ी दुर्बल काया-यह तो स्थूल रूप में उपलब्ध उनका एकमात्र चित्र है, जो गुरुदेव की पहली हिमालययात्रा के समय उनके आग्रह पर स्वयं स्वामी सर्वेश्वरानन्द जी ने उनके समक्ष प्रस्तुत किया। यही चित्र गायत्री परिवार में दृश्य प्रतीक के रूप में आज भी उपलब्ध है।

किन्तु इससे भी अधिक महत्त्वपूर्ण है, उनका सूक्ष्म अस्तित्व, जिसमें वे गति, काल दिशा से परे सतत परिभ्रमण करते व अन्यान्य ऋषि-सत्ताओं की तरह प्रचण्ड प्राणधारी आत्माओं को मार्गदर्शन देते दिखाई देते हैं। वे ही अपने सूक्ष्म रूप में दिव्य प्रकाश के रूप में गुरुदेव के समक्ष आये एवं उनके कौतूहल को समाप्त करते हुए बोले- ‘‘हमारे-तुम्हारे जन्म-जन्मान्तरों के सम्बन्ध हैं। तुम्हारे पिछले जन्म एक से एक बढ़कर रहे हैं, किन्तु प्रस्तुत जीवन और भी विलक्षण है। इस जन्म में समस्त अवतारी सत्ताओं के समतुल्य पुरुषार्थ करना है, भारतीय संस्कृति के नवोन्मेष हेतु एक विशाल संगठन देवमानवों का खड़ा करना है तथा इसके लिए प्रचण्ड तप-पुरुषार्थ करना है।’’

पूज्य गुरुदेव सन् 1985 में प्रकाशित अपनी पुस्तक ‘हमारी वसीयत और विरासत’ में लिखते हैं कि ‘‘हमने तो कभी गुरु की खोज नहीं की, फिर यह अकारण अनुकम्पा किसलिए?’’ अदृश्य से इस प्रकटीकरण ने उनके अंदर असमंजस पैदा किया। उनके इस असमंजस को, चिन्तन चेतना को उस सूक्ष्म शरीरधारी सत्ता ने पढ़ लिया व कहा कि ‘‘देवात्माएँ जिनके साथ सम्बन्ध जोड़ती हैं, उन्हें परखती हैं, उनकी अच्छी तरह जाँच-पड़ताल करती हैं। शक्तिसम्पन्न महामानव अकारण अपनी सामर्थ्य किसी निरर्थक व्यक्ति के निमित्त नहीं गँवाते। सूक्ष्म शरीरधारी होने के नाते जो काम हम नहीं कर सकते, वह स्थूलशरीर के माध्यम से तुम से कराएँगे। समय की विषमताओं को मिटाने के लिए तुम्हारा प्रयोग करेंगे। देखने में तो यों तुम्हारा दृश्यजीवन साधारण व्यक्ति के समान होगा, पर कर्त्तव्य सभी असाधारण होंगे, तुमसे सीमित आयु में हम कई सौ वर्ष का कार्य करा लेंगे व समय आने पर तुम्हें वापस बुला लेंगे ताकि हमारी ही तरह युगसंधि वेला में प्रचण्ड पुरुषार्थ सम्पन्न कर प्रत्यक्ष शरीरधारी देवमानवों को नवयुग की पृष्ठभूमि बनाने हेतु पर्याप्त शक्ति मिले। दृश्य कर्त्तव्य जो तुम्हें करना है उसके लिए पर्याप्त आत्मबल, ब्रह्मवर्चस चाहिए, जो तप द्वारा ही संभव हो सकता है।’’

अपनी गुरुसत्ता व अपने बीच वार्त्तालाप के इस प्रसंग को पूज्य गुरुदेव ने स्वयं अपने निकटतम कार्यकर्त्ताओं को वार्त्तालाप के दौरान सुनाया था। जो समयानुसार प्रकाशित होना था, उसे वे समय-समय पर बताते रहे। लिपिबद्ध यह अभिव्यक्ति उन्हीं की अनुभूति है। कई प्रसंग ऐसे हैं, जो प्रकाशित नहीं हुए, क्योंकि उन पर विराम लगा दिया गया था। अब उनके निर्देशानुसार ही उनका अनावरण किया जा रहा है। 

स्वयं पूज्य गुरुदेव कहते थे कि हमने मात्र जिज्ञासुओं के समाधान हेतु रामकृष्ण परमहंस, समर्थ रामदास, कबीर के रूप में सम्पन्न कर्त्तव्य का अपनी कलम से उल्लेख  किया  है, पर हमें मात्र इन्हीं तीन बन्धनों में बाँधने न लगे। इन विवेचनों से तात्पर्य यही है कि जो भी पहले बन पड़ा, वह प्रकट व अप्रकट रूप से कई अवतारी सत्ताओं के द्वारा बन पड़े कार्यों के समकक्ष था व आगे जो किया जाना था इससे भी कई गुना था। ‘‘आगे जब भी हमारा मूल्यांकन किया जाएगा तो लोग समझेंगे कि हमने कितने महापुरुषों के रूप में जीवन इस अस्सी वर्ष की आयु में ही जिया है। इतना कुछ करके पहले से ही रख दिया है, सब कुछ अपनी परोक्ष सत्ता के मार्गदर्शन में किया वर्षों शोधकर्त्ता उसका मूल्यांकन करके स्वयं को बड़भागी मानते रहेंगे।’’

24  लक्ष के 24  गायत्री महापुरश्चरण करने का निर्देश -

महान् मार्गदर्शक सत्ता का पहला आदेश था-चौबीस लक्ष के चौबीस गायत्री महापुरश्चरण अगले दिनों सम्पन्न करना। उन्होंने कहा- ‘‘चाहे कितनी भी प्रतिकूलताएँ आएँ, तुम्हें लक्ष्य अवश्य पूरा करना है। इस बीच कुछ समय स्वतंत्रता संग्राम में महत्त्वपूर्ण भूमिका निभानी पड़ सकती है, पर नियम-भंग मत होने देना। जो भी समयाक्षेप उधर हो, उसकी पूर्ति कड़ी तपस्या करके बाद में कर लेना है ताकि इसकी पूर्ति पर तुमसे महत्त्वपूर्ण कार्य सम्पन्न कराये जा सकें। इस बीच चार बार हिमालय बुलाने की बात उन्होंने कही। कभी एक वर्ष के लिए, कभी कम अवधि के लिए।’’ हिमालय बुलाया जाना इसलिए जरूरी था कि वह सिद्ध आत्माओं की साधनास्थली है। वह ऐसा पारस है, जिसका स्पर्श मात्र कर व्यक्ति तपे कुन्दन की तरह निखर जाता है।

स्थूल हिमालय तो हिमाच्छादित पहाड़ भर है, जो पाकिस्तान से लेकर बर्मा की सीमा तक फैला है, पर उनके गुरुदेव का आशय उस हिमालय से था जो उसका हृदय माना जाता है, उत्तराखण्ड का वह क्षेत्र जो दुर्गम है, तथा यमुनोत्री ग्लेशियर से लेकर नन्दादेवी तक जिसका विस्तार है। यहीं वे ऋषिसत्ताएँ निवास करती हैं, जिनका आध्यात्मिक प्रकाश अभी भी भारतीय संस्कृति के मूल्यों को जिन्दा रखे हुए है। 

कभी  पं. मदनमोहन मालवीय जी ने बनारस हिन्दू विश्वविद्यालय की स्थापना हेतु भूमिपूजन हेतु यहाँ से स्वामी कृष्णाश्रम जी को बुलाया था। परमहंस योगानन्द जी की पुस्तक ‘ऑटोबायोग्राफी ऑफ योगी’ में लाहिड़ी महाशय के गुरु महावतार बाबा का जो उल्लेख किया गया है, वे भी यहीं सूक्ष्मशरीर धरकर रहते थे। थियॉसाफी की संस्थापिका मैडम ब्लावट्स्की के अनुसार अदृश्य सिद्धपुरुषों की पार्लियामेंट इसी दुर्गम क्षेत्र में है, जिसे अध्यात्म चेतना का ‘ध्रुवकेन्द्र’ माना गया है। यहीं सभी सूक्ष्मशरीरधारी ऋषिसत्ताएँ निवास करती हैं तथा यहीं देवताओं की क्रीड़ास्थली भी है। पृथ्वी पर कभी स्वर्ग रहा होगा तो वह यहीं रहा होगा, ऐसी पूज्य गुरुदेव की अपनी बार-बार की हिमालय यात्रा के बाद मान्यता रही।

हिमालय यात्रा कब करनी है, इसका निर्देश समय-समय पर सूक्ष्मप्रेरणा के रूप में किए जाने की बात कह कर उस परोक्षसत्ता ने तीसरा निर्देश दिया कि जन्म-जन्मान्तरों से पुण्य संग्रह करती आ रही देवसत्ताओं की पक्षधर जाग्रतात्माओं को संगठित कर एक माला में पिरोया जाना है। वे ही नवयुग निर्माण, सतयुग की वापसी में प्रमुख भूमिका निबाहेंगी। इसके लिए उन्होंने पूजागृह में जल रही दीपक ज्योति को लक्ष्य कर ‘अखण्ड ज्योति’ नाम से समय आने पर विचारक्रांति को सरंजाम पूरा करने वाली एक पत्रिका आरंभ करने की बात कही व कहा कि उस दीपक को अब सतत जलाते रहना। इसके प्रकाश से तुम्हें प्रेरणा मिलती रहेगी एवं समष्टिगत प्रवाह से वे सभी विचार प्राप्त होते रहेंगे, जिनके माध्यम से अगले दिनों अध्यात्म तंत्र का परिष्कार नवयुग का सूत्रपात होना है। ‘‘अखण्ड दीपक ही समय-समय पर परोक्ष जगत से आने वाले दैवी मार्गदर्शन को तुम तक पहुँचाएगा, अतः जहाँ भी रहो, इसे अपने पास पूजागृह में रखना। इसका दर्शन मात्र लोगों का कल्याण कर देगा।’’ 

चौथा मार्गदर्शन था चौबीस लक्ष के चौबीस महापुरश्चरणों की समाप्ति पर एक विशाल सहस्रकुण्डी महायज्ञ आयोजित करना ताकि दैवी सत्ता की अंशधारी आत्माएँ एक स्थान पर एकत्र हो सकें। इन्हीं में से गायत्री परिवार रूप संगठन का बीजांकुर उभरने व कालान्तर में वृक्ष का रूप लेने की बात वे बता गए। यह भी कह गए कि समय-समय पर वे बताते रहेंगे कि उन्हें कौन-सा कदम उठाना है? कब-कहाँ स्थान परिवर्तन करना है, क्या कार्यक्रम कहाँ से आरम्भ करना है। वे तो मात्र एक समर्पित शिष्य की तरह अपना कर्त्तव्य निबाहते रहें, शक्ति उन्हें सतत उनके द्वारा प्राप्त होती रहेगी।

दिव्य प्रकाशधारी सत्ता ने निर्देश दिया कि जो आत्मबल का उपार्जन अगले दिनों होगा, उसका नियोजन प्रतिकूलताओं से जूझने, नवसृजन का आधार खड़ा करने तथा देवताओं की, ऋषियों की प्राणशक्ति का अंश लेकर जन्मी जागृत आत्माओं का एक परिवार खड़ा करने के निमित्त करना है। उनका मूक निर्देश था कि ‘‘प्रस्तुत वेला परिवर्तन की है। इसमें अगणित अभावों की एक साथ पूर्ति करनी है, साथ ही एक साथ चढ़-दौड़ी अनेकानेक विपत्तियों से जूझना है। इसके लिए व्यापक स्तर पर ऋषि सत्ताओं द्वारा जो मोर्चेबन्दी पहले की जाती रही है उसकी झलक-झाँकी भी तुम्हें दिखाएँगे तथा तुम्हें किस प्रकार यह सब करना है, यह भी सतत बताते रहेंगे। आगे उन्होंने बताया कि - ‘‘हम लोगों की तरह तुम्हें भी सूक्ष्मशरीर के माध्यम से अति महत्त्वपूर्ण कार्य करने होंगे। इसके लिए पूर्वाभ्यास हिमालय यात्रा द्वारा सम्पन्न होगा।’’(अखण्ड-ज्योति अप्रैल १९८५ पृष्ट ९)

संभवतः गुरुदेव के सूक्ष्म शरीरधारी मार्गदर्शक ने यही उचित समझा कि अपने सुयोग्य शिष्य से उसके उपासनागृह में साक्षात्कार कर उसके अंदर छिपे महामानव का, अवतारी सत्ता का उसे परिचय करा दिया जाए ताकि भविष्य में जो किया जाना है, उसका पूरा खाका उसके दिमाग में बैठ सके। समस्त मानव जाति का व विश्व का कल्याण उन्हें जिस प्रयोजन में दीखा, उसे पूरा करने के लिए प्रकाशपुंज के रूप में आए व तप-साधना का आदर्श ही नहीं, अटूट विश्वास और प्रचण्ड साहस, पर्याप्त मनोबल देकर चले गए। दिव्य सत्ताओं का प्यार-अनुदान भी विचित्र होता है। वसंत पंचमी के उस ब्रह्ममुहूर्त में गुरुदेव ने अपना तप, आत्मबल शिष्य पर उड़ेलकर उसकी चेतना को झकझोर दिया, आत्मबोध कराया एवं शिष्य ने अपना आपा, अस्तित्व ही उन्हें समर्पित कर दिया। 

समर्पण में स्वयं की इच्छा कैसी? जो मार्गदर्शक की इच्छा वही अपनी इच्छा। तर्क की वहाँ कोई गुँजाइश ही नहीं। कठपुतली तो बाजीगर के इशारे पर नाचती है। पोली वंशी कृष्ण के मुँह से लगी, वही अलापती चली गयी जो तान छेड़ी गई। यह समर्पण ही गुरुदेव को वह सारी शक्ति सामर्थ्य दे गया, जिसकी परिणति आज इतने बड़े युगान्तरकारी मिशन संगठन व विश्वव्यापी समुदाय के रूप में दिखाई देती है। धन्य है वह गुरु, धन्य है ऐसा शिष्य।  ए

हमारे गुरु आए और हम उनके हाथों बिना मोल बिक गए। उनने हमसे हमारा जीवन माँगा, हमने सब कुछ उन्हें सौंप दिया। पोली बाँसुरी बनकर उनके होंठों से लग गए। बस तब से वही मास्टर हमें नाच नचाता रहा। हमने अपनी डोर उन्हें सौंप दी...
इस पृथ्वी का आध्यात्मिक ध्रुव केन्द्र हिमालय है। इसे एक प्रकार से भगवान् की विशेष शक्तिशाली सेना की छावनी समझा जाना चाहिए। सूक्ष्म शरीरधारी-अंशधर देवात्मा सिद्ध पुरुष प्रायः इसी क्षेत्र में रहते हैं। यह उच्च स्तरीय आत्माओं का प्रशिक्षण विद्यालय रहा है।  उन्हें आवश्यक अस्त्र-शस्त्र भी यहीं से मिल जाते हैं। 
वेदमूर्ति पं. श्रीराम शर्मा आचार्य ः एक अक्षयवट — स्वामी सत्यमित्रानंद 

संसार में कितने ही प्राणी आते और जाते हैं, कौन किसको जानता है? काल के गाल में सब समाते चले जाते हैं। कुछ मनस्वी, तपस्वी, यशस्वी, ब्रह्मवर्चस्वी महापुरुष कभी-कभी धराधाम पर आते हैं, अपनी असामान्य कृति से नूतन इतिहास का निर्माण करते हैं, पृथ्वी को पुण्यमयी बनाते हैं, कुल को पवित्र करते हैं। उनकी प्रेरक उपस्थिति से अशक्त- सशक्त, प्रमादी पुरुषार्थप्रिय एवं आत्मग्लानि में जीने वाले सभी स्वाभिमान से परिपूर्ण हो जाते हैं। भारत की विभूतियों की अग्र पंक्ति में विराजमान तपःपूत वेदमूर्ति श्रीराम शर्मा आचार्य ऐसे ही दिव्य-शक्ति सम्पन्न महापुरुष थे।

मेरे प्रति आचार्य जी एवं माताजी का अत्यन्त सद्भाव, वात्सल्यप्रेम एवं आदरभाव था। वर्ष में एक बार बुलाकर मुझे भिक्षा (भोजन) कराते थे। मैं उनसे कहता-‘‘हरिद्वार में अनेक संन्यासी हैं, किन्तु आप मुझे ही क्यों बुलाते हैं?’’ तब वे सहज रूप से कहते, ‘‘आपसे भगवान् कुछ विशेष कार्य कराना चाहते हैं, उसकी प्रतीति मुझे हो रही है। आप पद-प्रतिष्ठा, वैभव, स्वार्थ से ऊपर उठे हैं, इसलिए मुझे आप बहुत प्रिय लगते हैं। दूसरी बात गृहस्थाश्रमी व्यक्ति को यति संन्यासी को भोजन कराना चाहिए। मैं अत्यन्त यशस्वी, प्रतिष्ठित होने पर भी, पारम्परिक गृहस्थ धर्म का ही पालन करता हूँ।’’ उसके कुछ वर्षों बाद भारतमाता मन्दिर का निर्माण मुझे निमित्त बनाकर परमेश्वर ने कराया। आचार्य जी ने पुनः कहा, ‘‘देखा, मैंने कहा था, भगवान् आपसे कुछ विशेष कराना चाहते हैं। भारतमाता मन्दिर का निर्माण आपकी अभिनव कल्पना है, या नहीं?’’ वास्तव में आचार्य भविष्यद्रष्टा व अद्भुत पुरुष थे। उन जैसा मानवपारखी दिव्य-पुरुष दुर्लभ है।

आचार्य जी एवं माता जी हाथ-रिक्शा में बैठकर प्रायः शांतिकुंज से हरि की पैड़ी गंगादर्शन करने जाते थे। वह गरीब रिक्शावाला गद्गद् भाव से कहता कि ‘‘मैं धन्य हो गया, इतने बड़े महापुरुष मेरे रिक्शे में बैठते हैं और भरपूर पारिश्रमिक देते हैं।’’ अपने आचरण से आचार्य जी ने श्रमजीवी का सम्मान करने का सन्देश दिया है। शोषण नहीं पोषण से समाज का हृदय-परिवर्तन करके समता एवं ममता का विस्तार किया जा सकता है।

साधारण लोगों की वाणी बोलती है किन्तु महापुरुषों का आचरण बिना बोले भी सामाजिक परिवर्तन में सहायक होता है। इन्द्रियसंयम, विचारसंयम, अर्थसंयम तथा समय-संयम के द्वारा जीवन में ऊर्जा आती है। मानव का परिष्कार होता है, परमात्मा का पुरस्कार प्राप्त होता है। आचार्य जी के प्रत्येक कार्य में संयम का दर्शन होता है। उनकी महानता में उनके संयमी जीवनचर्या का विशेष योगदान है।
पंडित श्रीराम शर्मा आचार्य गुणाकर थे। उनके शताब्दी समारोह के अवसर पर मेरी शतशः वन्दना समर्पित है। गायत्री परिवार, युगनिर्माण योजना, देवसंस्कृति विश्वविद्यालय उनका कीर्तिगान कर रहे हैं। विश्व के चालीस देशों में जहाँ-जहाँ भी परमात्मा मुझे ले गये, प्रायः सभी स्थानों पर मुझे गायत्री परिवार के कार्यक्रमों में भाग लेने का अवसर मिला है। कार्यकर्त्ताओं की संसार एवं आचार्य जी के उपदेशों के प्रति प्रतिबद्धता सराहनीय है।

वर्तमान में, आदरणीय डॉ. प्रणव पंड्या जी, माननीया शैल दीदी जी के कुशल संचालन में विस्मयकारी प्रगति से आचार्य जी एवं माता जी की तपश्चर्या का अव्यक्त प्रभाव स्वयं मुखरित हो रहा है।
भारतवर्ष का धूमिल वातावरण समाप्त होगा। राष्ट्र को प्रकाशित करने में युग निर्माण योजना के कार्यक्रम, गायत्री यज्ञ, सत्साहित्य प्रचार, समयदानियों की संख्यावृद्धि, वनवासियों का स्वाभिमान-जागरण, स्वदेशी का चिन्तन आदि निश्चित ही भारत को जगद्गुरु के पावन पद पर प्रतिष्ठित कर सकेंगे। अटल विश्वास पर आधारित सिद्धान्त चरितार्थ होते हैं, इतिहास इसका प्रमाण है।      ए
सूक्ष्म शरीरधारी हमारे आदि संरक्षक

यों तो हिमालयवासी इस कालजयीसत्ता की आयु 800 वर्ष आँकी जाती है, पर वस्तुतः वे दो हजार से अधिक वर्षों से तपश्चर्यारत हैं और लोकमंगल के कार्यों में संलग्र हैं। यह आकलन ‘दिव्य’ द्रष्टाओं का है। परम पूज्य गुरुदेव की इस सूक्ष्म मार्गदर्शक सत्ता के सम्बन्ध में इस्लाम धर्म का एक ग्रन्थ है-‘तजकर रसुल गोशिया’ जो पट्शिष्य श्री गुलहसन शाह ने लिखा है। यह पुस्तक आज भी श्री दीपसिंह हिम्मतसिंह राज लोटा, पो आंकलाव, गुजरात के पास उपलब्ध है। इस पुस्तक के पृष्ठ क्रमांक 48 पर दादागुरु रूपी सूक्ष्म शरीर सत्ता का स्पष्ट उल्लेख है कि 150 वर्ष पूर्व श्री गुलहसन शाह की मुलाकात स्वामी श्री श्रवणनाथ के माध्यम से हरिद्वार में श्री सर्वेश्वरानन्द जी से हुई थी। वे  इच्छानुसार जब चाहते अपनी वयोवृद्धा छोड़कर 12 वर्ष के बालक बन जाते थे। उनके अनेकानेक दृश्य चमत्कारों का वर्णन श्रीशाह ने किया है।

वस्तुतः ऐसे सन्तों की आयु का कोई अनुमान नहीं लगाया जा सकता। वे चमत्कारों को देखने की ललक में आतुर सामान्य व्यक्तियों की भीड़ देख स्वयं ही सूक्ष्म शरीरधारी हो दुर्गम हिमालय प्रस्थान कर जाते हैं। मात्र समष्टिगत हित हेतु अपने सुपात्रों का चयन करने भूलोक पर आवागमन करते रहते हैं। भूख, प्यास आदि लौकिक बंधनों से वे मुक्त होते हैं।

पायलट बाबा रचित ग्रन्थ ‘हिमालय कह रहा है’ (1982) में पृष्ठ 145, 236, 571, 572, 587, 589 पृष्ठों पर विस्तार से योगीराज श्री सर्वेश्वरानन्द जी का उल्लेख आया है। स्वयं पूज्य गुरुदेव ने अपनी गुरुसत्ता के दृश्यरूप के सम्बन्ध में कभी कुछ न लिखा, न कहा। अपने हर कार्य को उनके मार्गदर्शन में सम्पन्न वे मानते थे। अपने हर कार्य का, उपलब्धि का श्रेय सदैव परोक्ष सत्ता को देते थे। यह विनम्रता भी हो सकती है व महामानव के रूप में स्वयं श्रेय न लेने की उनकी नीति भी, किन्तु इससे इनकार नहीं किया जा सकता कि जिस प्रकाशपुंज ने उनके जीवन के पन्द्रहवें वसंत में साक्षात्कार किया था, वह निश्चित ही उनकी गुरुसत्ता थी, जो उनकी ही तलाश में थी व उस पावन दिन उनसे एकाकार हो उन्हें विलक्षण अवतारी सत्ता बना गई।

एक गायत्री परिजन की अनुभूति के माध्यम से ऊपर व्यक्त किए गए कथन को स्पष्ट करना चाहेंगे। स्वयं गुरुदेव कहते थे कि हमारी मार्गदर्शक सत्ता सदैव हमारे साथ रहती है व हमारे आगे पायलट की तरह चलती रहती है। उसी सत्ता को, जिसे हम सभी दादागुरु कहकर पुकारते हैं, देखने की जिज्ञासा नवसारी (गुजरात) के श्री मगन भाई गाँधी ने की। गुरुदेव ने कहा कि ‘‘मुझे देखकर मेरे ही अन्दर उनकी अनुभूति कर लें, किन्तु वे जिद पर अड़े रहे। अंततः पूज्य गुरुदेव ने उत्तरकाशी में अमुक स्थान पर, अमुक रूप में, अमुक दिन उनके अन्न क्षेत्र में दिखाई देने की बात बताई और कहा कि इसके बाद गहराई में मत जाना। वे मन्तव्य समझ नहीं पाए। उत्तरकाशी में बताए गये दिन वे प्रतीक्षा करते रहे। जैसी शक्ल बतायी गयी थी, उसी शक्ल के धवल केशधारी बाबा प्रकट हुए, सफेद वस्त्रों में और भिक्षा ली व गंगा किनारे नीचे तेजी से उतर गए। मगन भाई ने पीछा किया। उन्हें आश्चर्य हो रहा था कि इतनी तीव्र गति से चलकर वे किधर निकल गए। वे एक कंदरा के समक्ष खड़े चारों ओर दृष्टि दौड़ाने लगे, तभी झाड़ी के पीछे से कुछ आवाज आई। पहुँचे तो देखा वे ही श्वेत केशधारी बाबा बैठे हैं, किन्तु यह क्या जैसे ही उन्होंने अपना स्मित मुखमण्डल मगन भाई की ओर किया वे देखकर आश्चर्य चकित रह गए कि ये तो अपने गुरुदेव स्वयं पं श्रीराम शर्मा आचार्य हैं, जिनसे वे कोठरी में 5 दिन पूर्व मुलाकात कर सारा अता-पता नोट करके लाए थे। गुरुदेव ने कहा ‘‘अब तो विश्वास हुआ कि मैं व मेरी गुरुसत्ता एक ही हैं। अब आगे से अविश्वास न करना, न ही संत बाबाओं के पीछे भागना।’’ 

इतना कहकर वे अन्तर्ध्यान हो गए। सारी यात्रा छोड़कर मगन भाई वापस हरिद्वार लौटे, बार-बार गुरुदेव के चरणों पर गिरकर क्षमा माँगी व कहा कि मुझ नादान को सजा दीजिए, क्योंकि उसने गुरुसत्ता पर अविश्वास किया। गुरुदेव ने प्यार से समझा भर दिया, समाधान हो गया।      



 ए

हमारे पूज्य गुरुदेव कहते हैं कि वे मेरे मास्टर हैं, पायलट की तरह  हमेशा साथ चलते हैं। दृश्य रूप में उनकी मुलाकात अपने गुरु से यूँ तो चार बार हुई, पर हर क्षण सूक्ष्म रूप में वे उनके साथ बने रहे। आइए जानें हिमालय संसद के प्रमुख अधिष्ठाता से...
समाज प्रसिद्ध सिन्धी सन्त साईं चाण्ड्रूराम जी साहब के उद्गार

पूज्य आचार्यश्री के जन्म शताब्दी महोत्सव के अवसर मैं उनके श्रीचरणों में अपनी श्रद्धांजलि समर्पित करता हूँ। उनके सान्निध्य में बिताये पल मुझे सदैव प्रेरणा देते रहते हैं। 
 
मुझे स्मरण है कि 10 अप्रैल 1984 को गोदड़ी वाला धाम, हरिद्वार के उद्घाटन समारोह का अवसर था। ईश्वर कृपा से शान्तिकुञ्ज में आचार्य पं० श्रीराम शर्मा जी से मिलने का परम सौभाग्य प्राप्त हुआ। लगभग 40 मिनट तक इन पुण्यात्मा के श्रीचरणों में बैठने का सुअवसर मिला। शान्तिकुञ्ज आश्रम के भ्रमण के समय वहाँ के अद्वितीय सेवा कार्यों को देखने के साथ-साथ मुझे भारतीय संस्कृति का दर्शन भी मिला। वहाँ के हजारों कार्यकर्ता धोती, कुर्ता, तिलक, जनेऊ, एक वेशभूषा (गणवेश) धारण किये हुए दिखे। यह क्षण मेरे लिए अविस्मरणीय है। 

22 जून 1990 को पूजनीय आचार्य जी के देवलोक पधारने पर संवेदना व्यक्त करने हेतु मेरा पहुँचना हुआ। जहाँ पूजनीया माताजी ने दो विशेष संकल्प बताये- प्रथम, 1 अक्टूबर को सामूहिक श्रद्धाञ्जलि तथा द्वितीय, 108 अश्वमेध यज्ञों का आयोजन। पूज्य माताजी ने श्रद्धाञ्जलि में सम्मिलित होने के लिए कहा, और मैं भी इस अनुष्ठान में पहुँचा। वहाँ लगभग 7 लाख श्रद्धालुओं की उपस्थिति एक कुम्भ मेले की भाँति प्रतीत हो रही थी। 

परम आद० डॉ० प्रणव पण्ड्या जी का शिव शान्ति आश्रम, लखनऊ में दो बार आगमन हो चुका है। आपका परम स्नेह मुझे प्राप्त होता आया है। शिव शान्ति सन्त आसूदाराम आश्रम में पधारने हेतु मैं सदा कृतज्ञ रहूँगा। इस जन्म शताब्दी वर्ष में माननीय आचार्य जी द्वारा प्रकाशित प्रज्ञा पुराण लखनऊ आश्रम में सायंकाल सत्संग में प्रतिदिन पढ़ा जाता है तथा गायत्री परिवार के अनेक अनुष्ठान यहाँ आयोजित होते रहते हैं। 

जन्म शताब्दी समारोह की सफलता हेतु मेरी हार्दिक शुभकामनाएँ।
समर्पित साधक की सहज साधना

प.पूज्य गुरुदेव लिखते हैं कि हमारे गुरुदेव मार्ग-दर्शक ने यह बात आरम्भ में ही कूट-कूट कर अन्तरंग में बिठा दी थी कि उपासना आवश्यक है, उसे पूरी तत्परता के साथ अपनाया जाए, किन्तु यह भली-भाँति समझ लिया जाए कि इस क्षेत्र की सफलताओं का स्रोत भावनात्मक विकास की जीवन-साधना पर ही अवलम्बित है। यदि साधना की उपेक्षा की गई और पूजा-पद्धति के सहारे ही लम्बे चौड़े सपने देखे गये, तो अन्य असंख्य जाल-जंजालों में भटकने वालों की तरह हमें भी खाली हाथ रहना पड़ेगा। हमने इस शिक्षा को गाँठ में बाँध लिया और जिस दिन से उस क्षेत्र में प्रवेश किया, दोनों ही प्रक्रियाओं पर समान रूप से ध्यान दिया।

उपासना क्षेत्र में गायत्री महामंत्र की साधना अनन्य श्रद्धा और विश्वास के साथ करने की शिक्षा हमें मिली थी, उसमें लम्बे-चौड़े विधि-विधान जुड़े हुए नहीं हैं। कितने ही व्यक्ति विधि-विधानों के अन्तर और कर्मकाण्डों के जोड़-तोड़ को साधना की सफलता-असफलता का कारण मानते हैं और इसी ढूँढ़-खोज में रहते हैं कि कोई रहस्यमय ऐसी पद्धति हाथ लग जाए, जिससे देखते-देखते जादुई चमत्कार का प्रतिफल सामने आ जाए। हमारी मान्यता वैसी नहीं रही। मंत्रशास्त्र का विशाल अध्ययन और अन्वेषण हमने किया है। महामंत्रिकों से हमारे सम्पर्क हैं और साधना-पद्धतियों के सूक्ष्म अन्तर, प्रत्यन्तरों को हम इतना अधिक जानते हैं, जितना वर्तमान पीढ़ी के मंत्र ज्ञाताओं में से शायद ही कोई जानता हो। लोगों ने एकांगी पढ़ा-सीखा होता है। हमने शोध और जिज्ञासा की दृष्टि से इस विद्या को अतिविस्तार और अतिगहराई के साथ ढूँढा-समझा है। इस जानकारी का भी महत्त्व हम मानते हैं और जहाँ उपयोगिता और आवश्यकता होती है, उसका प्रयोग भी करते-कराते हैं, पर हमारी अपनी क्रिया-पद्धति अतिसरल और सीधी-सादी है, यही सीधा-सा  एक ú, तीन व्याहृति और 24 अक्षरों वाला वेदोक्त गायत्री मंत्र हमें मिला है और इसमें बिना अधिक ú, अधिक बीज, सम्पुट आदि की लाग-लपेट जोड़े जप-साधना में लग जाते हैं।

शरीर और वस्त्रों की शुद्धि, पूजा-उपकरणों की स्वच्छता, शान्त और सौम्य वातावरण, प्रफुल्ल मन का ध्यान रखकर पूजा के लिए बैठा जाए, निर्धारित समय और नियत स्थान का ध्यान रखा जाए तो उपासना सरस बन जाती है। प्रातः 2 बजे हम उठते हैं और शौच-स्नान के नित्यकर्म से निवृत्त होकर उपासनाकक्ष में चले जाते हैं। जब तक मथुरा रहते हैं, वही नियत स्थान है, जो इस घर में जब से आये हैं, तब से नियत है। उपासना का समय तथा जप की संख्या भी निर्धारित है। यह तीनो नियमितताएँ साधक के अचेतन मन को इस बात के लिए प्रशिक्षित कर देती हैं कि यथासमय यथावत् अपने काम पर लग जाएँ। अन्तर्मन की यह विशेषता है कि वह किसी प्रक्रिया को देर में पकड़ता है, पर जब एक बार पकड़ लेता है तो नियत समय पर उसी की माँग करता है और सरलतापूर्वक उसी में प्रवृत्त रहता है। शौच, भूख, प्यास, नींद आदि की आदतें नियत समय पर प्रबल होती हैं। कोई स्थान विशेष भी किसी के लिए ऐसा बन जाता है, जहाँ अमुक मानसिक प्रक्रिया स्वयमेव गतिशील होने लगे। लेखकों, कवियों आदि को किसी नियत स्थान पर, नियत समय अपना काम करना सरल होता है। 

अचेतन मन की इस विशेषता को ध्यान में रखकर हर साधक को अपनी उपासना का स्थान, समय और क्रम निर्धारित करना पड़ता है, आरम्भ में मन कुछ गड़बड़ करता है, पर पीछे जब अभ्यस्त हो जाता है, तब सारी प्रक्रिया बड़ी शान्ति और सुविधा से होने लगती है। हमने पुरश्चरण काल में तथा सामान्य समय में इन तीनों ही बातों का समुचित ध्यान रखा है, अतएव उसमें स्थिरता बनी रही। मन उचटने जैसी अड़चन नहीं आई। समय, स्थान और संख्या की समस्वरता का महत्त्व हम सभी को बताते रहते और जो उसे अपना लेते हैं, उन्हें मन उचटने की कठिनाई का सामना नहीं करना पड़ता।

शीघ्र उठना उनके लिए संभव है, जो शीघ्र सोते हैं। देर में सोने वाले शीघ्र नहीं उठ सकते। उपासना का सर्वश्रेष्ठ समय ब्रह्ममुहूर्त सूर्योदय  से पूर्व का है। हम आमतौर से 8 बजे तक सो जाते हैं। प्रायः 6 घण्टे में नींद पूरी हो जाती है और प्रातःकाल उठने में कठिनाई नहीं होती, स्वतः ही नींद खुल जाती है और अगला क्रम निर्धारित ढर्रे पर चलने लगता है। अपने उपासना-स्थल की एक विशेषता है, वह है वहाँ होते रहने वाला अखण्ड यज्ञ। गत 42 वर्षों से हमारा अखण्ड घृतदीप जलता है साथ ही अगरबत्तियाँ एवं धूपबत्तियों के रूप में हवन-सामग्री भी वहाँ यथाक्रम जलती रहती है।

 दीपक का घी और बत्तियों की सामग्री निरन्तर जलने से दोनों का सम्मिश्रित धूम्र, वर्चस्, तेज तथा प्रभाव उपासनाकक्ष में यज्ञीय वातावरण उत्पन्न करता है। अतएव वह केवल अखण्ड दीपक मात्र ही नहीं रहता, वरन् अखण्ड यज्ञ बन जाता है। इसे सँजोने, सँभालने में सतर्कता बहुत रखनी पड़ती है और व्यय भी काफी आता है, फिर भी इसका प्रतिफल बहुत है। लम्बी अवधि से इस कक्ष में होते रहने वाले जप पुरश्चरण के साथ अखण्ड यज्ञ की इस प्रक्रिया से वहाँ का वातावरण अलौकिक बना रहता है। वहाँ अनायास ही हमें अपनी मनोभूमि उच्चस्तरीय रखने और उस स्थिति के महत्त्वपूर्ण लाभ लेने में सुविधा मिलती है।

हर किसी के लिए न तो अखण्ड घृतदीप सम्भव है और न तो ऐसा यज्ञीय वातावरण भरा कक्ष विनिर्मित कर सकना सरल है। यह हमारा एकाकी प्रयोग है। इसकी नकल उसी को करनी चाहिए, जिसकी पीठ पर हमारी ही जैसी संरक्षक शक्ति का बल हो, अन्यथा यह प्रयोग असफल रहेगा। गायत्री उपासना जितने समय चले उतने समय जिनके लिए सम्भव हो घृतदीप एवं अगरबत्ती जलाने की व्यवस्था बना लेना उत्तम है। यज्ञीय वातावरण में गायत्री उपासना अधिक फलवती होती है। अनुष्ठान काल में यथासम्भव जप समय तक दीपक और धूपबत्ती जलाने की व्यवस्था बनानी ही चाहिए।

जिनके लिए सम्भव है, पूजाकक्ष ऐसा रखे, जहाँ हर किसी का प्रवेश न हो, कोलाहल न हो और शान्ति बनी रहे। स्वच्छता और सुसज्जा का समुचित ध्यान रखा जाए। पूजा-प्रतीक थोड़े रहें, पर वे उपेक्षा से मैले-कुचले न पड़े रहने दिए जाएँ। उनकी सुरुचिपूर्ण सुसज्जा ऐसी आकर्षक रखी जाए जो मनोरम दीखे और चित्त वहाँ लगे।

जप आरम्भ करने से पूर्व पवित्रीकरण, आसन, प्राणायाम, न्यास और शिखावन्दन, पृथ्वीपूजन के छह संध्या कर्म, महाशक्ति का आवाहन, उपलब्ध गन्ध-पुष्प; धूप-दीप, नैवेद्य आदि से पूजन की विधि सर्वविदित है। पालथी मारकर बैठना, मेरुदण्ड सीधा रखना, नेत्र अधखुले, उच्चारण ऐसा जिसमें कण्ठ, होंठ, जिह्वा की हलचल तो होती रहे, पर उसे सुन-समझ पास बैठने वाला भी न सके, दाहिने हाथ में माला, माला फेरने में तर्जनी उँगली का प्रयोग न करना, जप के अन्त में प्रार्थना-आरती, कलश रूप में रखे छोटे जलपात्र (आचमन का पंचपात्र नहीं) को जप के अन्त में सूर्य भगवान को चढ़ाना, विसर्जन, यही प्रख्यात उपासनाक्रम हमारा भी है, जिसे प्रायः सभी गायत्री उपासक प्रयुक्त करते हैं।

जप के समय ध्यान करते रहने की आवश्यकता इसलिए रहती है कि मन एक सीमित परिधि में ही भ्रमण करता रहे, उसे व्यर्थ की उछल-कूद, भाग-दौड़ का अवसर न मिले। माता का चित्र सामने रहने से उनके अंग-प्रत्यंगों और आवरणों का बारीकी से मनोयोगपूर्वक निरीक्षण करते रहने की ध्यान-साधना मन को इधर-उधर न भागने की समस्या हल कर देती है। यह छवि-ध्यान थोड़े अभ्यास से तस्वीर को देखे बिना भी विशुद्ध ध्यान कल्पना के माध्यम से आँखें बन्द करके भी होने लगता है। जिन्हें निराकार साधना-क्रम पसन्द है, उनके लिए प्रातः काल उगते हुए अरुण वर्ण सूर्य का ध्यान करना उत्तम है।

मन को भागने से रोकने के लिए इष्टदेव की छवि को मनोयोगपूर्वक निरखते रहने से काम चल जाता है, पर इसमें रस-प्रेम, एकता और तादात्म्य उत्पन्न करना और भी शेष रह जाता है और यह प्रयोजन ध्यान में प्रेम-भावनाओं का समावेश करने से ही सम्भव होता है। 


उपासना के आरम्भ में अपनी एक-दो वर्ष जितने निश्चिन्त, निर्मल, निष्काम, निर्भय बालक जैसी मनोभूमि बनाने की भावना करनी चाहिए और संसार में नीचे नील-जल और ऊपर नील आकाश के अतिरिक्त अन्य किसी पदार्थ एवं इष्टदेव के अतिरिक्त और किसी व्यक्ति के न होने की मान्यता जमानी चाहिए, बालक और माता, प्रेमी और प्रेमिका और सखा जिस प्रकार पुलकित हृदय परस्पर मिलते, आलिंगन करते हैं, वैसी ही इष्टदेव की समीपता की होनी चाहिए। 

चकोर जैसे चन्द्रमा को प्रेमपूर्वक निहारता है और पतंगा जैसे दीपक पर अपना सर्वस्व समर्पण करते हुए तदनुरूप हो जाता है, ऐसे ही भावोद्रेक इष्टदेव की समीपता के उस ध्यान-साधना में जुड़े रहना चाहिए। इससे भाव-विभोरता की स्थिति प्राप्त होती है और उपासना ऐसी सरस बन जाती है कि उसे छोड़ने को जी नहीं चाहता।

गायत्री उपासना का न्यूनाधिक यही क्रम हमारा इसी प्रकार चलता रहा है। 24 अनुष्ठानों के उपरान्त प्राणविद्या के उच्चस्तरीय प्रयोग एक विशिष्ट योग-साधना के रूप में चले हैं, जिनका चक्रवेधन और कुण्डलिनी जागरण से सीधा सम्बन्ध है। वे साधनाएँ सर्वोपयोगी नहीं और हमारे सामान्य साधनाक्रम का अंग भी नहीं, वे अतिरिक्त प्रयोजन के लिए हैं, इसलिए उनकी चर्चा यहाँ अनावश्यक समझी गई और उतना ही उल्लेख किया गया जो सर्व-साधारण के लिए उपयुक्त था। 

यह लिखा ही इस उद्देश्य से जा रहा है कि हमारे अनुभवों के साथ अपने क्रिया-कलापों का ताल-मेल बिठाते हुए परिजन अपनी आत्मिक-प्रगति का पथ प्रशस्त कर सकें और उसी स्तर की सफलता प्राप्त कर सकें, जैसी कि हम पा सके हैं। हमसे आगे वाली मंजिलों का मार्गदर्शन इन पंक्तियों में नहीं, अन्यत्र अन्य माध्यमों से मिलेगा।   ए

उपासना, साधना, आराधना की ऐसी त्रिवेणी उनने आविष्कृत की कि अध्यात्म विज्ञान को नई परिभाषाएँ मिलीं। संभवतः यह इतिहास में पहली बार स्पष्ट हुआ कि जीवन का कायाकल्प बिना किसी चमत्कारी साधना के संभव है...

अन्तरात्मा के जिज्ञासु को चाहिये कि वह मन के कोलाहल की ओर से कान बन्द कर अन्तरात्मा का निर्देश सुनने और पालन करने लगे, निश्चय ही उस दिन से यथार्थ सुख-शांति का अधिकारी बन जायेगा। जिज्ञासा की प्रबलता से मनुष्य के कान उस तन्मयता को सरलता से सिद्ध कर सकता है। आत्मा मनुष्य का सच्चा मित्र है। वह सदैव ही मनुष्य को सत् पथ पर चलने और कुमार्ग से सावधान रहने की चेतावनी देता रहता है, किन्तु खेद है कि मनुष्य मन के कोलाहल में खोकर उसकी आवाज नहीं सुन पाता। किन्तु यदि मनुष्य वास्तव में उसकी आवाज सुनना चाहे तो ध्यान देने से उसी प्रकार सुन सकता है, जिस प्रकार बहुत सी आवाजों के बीच भी उत्सुक शिशु अपनी माँ की आवाज सुनकर पहचान लेता है। 

गायत्री उनके रोम-रोम में थी, हर श्वास में थी। गायत्री मंत्र ही उनका सारा जीवन रहा और अंत में उन्हीं की गोद में वे समा गए। गायत्री को उनने प्रतिबंधों से मुक्त कर जनसुलभ बना दिया। उनके स्तर का गायत्री साधक विश्वामित्र के बाद कोई और देखने को नहीं मिला... 
गायत्री के सिद्ध साधक 
परमपूज्य गुरुदेव

गायत्री साधना कैसे जीवन को प्रत्यक्ष कल्पवृक्ष बना देती है व अगणित सिद्धियाँ जिनका वर्णन विभिन्न ग्रन्थों में देखनें को मिलता है, वास्तव में मिलती हैं कि नहीं, यह उत्सुकता हर किसी को हो सकती है। कोई जीता-जागता उदाहरण मिल जाए, मॉडल दिख जाए तो मानने को मन भी करता है। 

पौराणिक नियम व भूतकाल के उदाहरणों से संभवतः आज का बुद्धिजीवी मानस प्रभावित न हो, पर यदि वस्तुतः ऐसा कोई नमूना सामने हो तो बरबस विश्वास हो उठता है कि हाँ गायत्री उपासना के महात्म्य के विषय में जो कुछ कहा गया है, वह सच हो सकता है, क्योंकि प्रमाण सामने है। यह नमूना यह मॉडल है स्वयं परमपूज्य गुरुदेव का जीवन। अस्सी वर्षों तक उन्होंने जो जीवन जिया, वह एक खुली किताब की तरह है। जो भी जब चाहे, तब इसमें से, जो अध्याय चाहे खोलकर देख सकता है व साधना से सिद्धि संबन्धी मार्गदर्शन प्राप्त कर सकता है। 

इस महामानव ने अस्सी वर्ष तक जो जीवन जिया उसका एक-एक पल माँ गायत्री को समर्पित रहा। गायत्री उनके रोम-रोम में थी, हर श्वास में थी। सारे जीवन भर जो भी दृश्य क्रिया-कलाप गुरुदेव के जीवन में देखने को मिलते हैं, वे सब उसी तपश्चर्या की ब्राह्मणत्व की सिद्धि के हैं। वे अक्सर कहा करते थे कि ‘‘स्थूल जीवन से मैंने जो कुछ भी किया है, वह ब्राह्मणत्व का चमत्कार है। जो विशिष्ट अनुष्ठानादि किए हैं, उनका उपयोग तो मेरे जाने के बाद कारण शरीर की सत्ता करेगी।’’ ब्राह्मण व तपस्वी सही अर्थों में वे थे व इसी कारण उन्हीं दिनों छिड़े स्वतंत्रता संग्राम में उन्होंने भागीदारी सक्रियतापूर्वक की। 

यहाँ तक कि बापू (महात्मा गाँधी) ने देहात के इस स्वयंसेवक से मिलना चाहा व उनसे नैनीताल में मिले। यज्ञोपवीत के नौ धागे जो उन्होंने धारण किए थे, उसके एक-एक गुण उनके जीवन में फलितार्थ होते चले गए। सत्य, अहिंसा, अस्तेय, मैत्री, ब्रह्मचर्य, साधना, स्वाध्याय, शुचिता, सेवा के एक से एक मार्मिक प्रसंग उनके जीवनक्रम में देखे जा सकते हैं। उनके अधिक विस्तार में न जाकर जब ‘अखण्ड-ज्योति’ पत्रिका का शुभारम्भ हम देखते हैं तो पाते हैं कि यह छोटा-सा बीजारोपण गायत्री के तत्त्वज्ञान के विस्तार का था। इस बीज से जो वटवृक्ष बनने वाला था, उसी की छाया में अगले दिनों गायत्री परिवार तथा युग-निर्माण योजना का विशाल संगठन बनना था। ‘‘एकोऽहं बहुस्याम्’’ का मूलमंत्र  उन्होंने ‘अखण्ड ज्योति’ के प्रकाशन से कार्य रूप में उतारना आरम्भ किया व चिट्ठी की तरह निकली प्रारम्भिक पत्रिका की सौ प्रतियाँ देखते-देखते हजार व लाखों में छपने लगीं। यह वस्तुतः उनकी साधना की प्रत्यक्ष सिद्धि का प्रमाण है कि आज उसी पत्रिका की पाँच लाख से अधिक प्रतियाँ आधुनिकतम मशीनों द्वारा छपती हैं व दस गुने पाठकों द्वारा पढ़ी जाती हैं। गायत्री परिवार को जन्म वस्तुतः ‘अखण्ड-ज्योति’ ने दिया है व इसे पूज्य गुरुदेव ‘‘नवयुग के मत्स्यावतार’’ की उक्ति दिया करते थे, जो कि नितान्त सटीक है। 

‘गायत्री चर्चा’’ नामक स्तम्भ के माध्यम से पूज्य गुरुदेव ने ‘अखण्ड-ज्योति’ के पाठकों को प्रेरणा दी कि वे गायत्री उपासना को जीवन में स्थान दें। इसके चमत्कारी परिणामों से लेकर जीवन ऊँचा उठने तक की बातें उन्होंने पत्रिका, किताबों व व्यक्तिगत पत्र से सब तक पहुँचायीं। जिन्होंने सही अर्थों में गायत्री को समझा व जीवन में उनकी साधना को उतारा उनका जीवन ही बदल गया। कोई अभाव था, वह दूर होता चला गया, घर में साधन समृद्धि आ गयी व प्रतिकूलताएँ मिटती चली गयीं।

 जीवन साधना के फलस्वरूप नीरोग, दीर्घजीवन अनुदान के रूप में मिला व सद्ज्ञान मिलते चलने से जीवन के भावी स्वरूप के प्रति दृष्टि मिली। ये प्रत्यक्ष अनुग्रह जिन्हें मिले उन्हें उन्होंने उच्चस्तरीय कक्षाओं में चढ़ाया व उनके माध्यम से नये व्यक्तियों तक प्रेरणा पहुँचाई। देखते-देखते लाखों व्यक्ति जुड़ गए। गायत्री महाविज्ञान नामक एक विश्वकोष जिसमें गायत्री साधना सम्बन्धी सब कुछ जो पाठक चाहते थे, वर्णित था इन्हीं दिनों पहले पाँच खण्डों में, फिर तीन खण्डों में प्रकाशित हुआ। यह स्वयं में एक अभूतपूर्व रचना थी, क्योंकि अब तक गायत्री महाशक्ति पर कहीं भी संकलित रूप में कोई ग्रन्थ नहीं था। 

संस्कृत में संहिताएँ सब कोई तो पढ़ नहीं सकते थे, अतः सारे ग्रन्थों से सार निकाल कर अपना एक महत्त्वपूर्ण शोधप्रबन्ध गायत्री महाविज्ञान के रूप में उन्होंने जन-जन को समर्पित कर दिया। 1958 में प्रकाशित इस ग्रन्थ के अट्ठाइस संस्करण अब तक प्रकाशित हो चुके हैं व न्यूनतम पच्चीस लाख लोगों तक यह सद्ज्ञान पहुँच चुका है। अगणित व्यक्तियों की शंकाएँ मिटीं व गायत्री मंत्र जन-जन के लिए बिना किसी धर्म, जाति, मत, पंथ व लिंग के अब सुलभ हो गया है। यह क्रान्ति गायत्री महाशक्ति की सिद्धि की ही परिणति है। अवतारी स्तर की सत्ता ही यह सब कुछ कर सकती है। 

गायत्री तपोभूमि में अपने चौबीस महापुरश्चरणों की समाप्ति पर अखण्ड अग्नि की स्थापना, चौबीस सौ तीर्थों की जल व रज की स्थापना, उनके संक्षिप्त से मथुरा निवास के महत्त्वपूर्ण क्रिया-कलाप हैं, यहीं पर 1958 में एक विशाल गायत्री महायज्ञ 1008 कुण्डों में सम्पन्न हुआ, जिसमें पाँच से दस लाख लोगों ने भागीदारी की। गायत्री तत्त्वज्ञान को भारत के कोने-कोने व विश्व भर में पहुँचाने की रूपरेखा इसी यज्ञ में बनी। इस यज्ञ से जुड़ी अनेकानेक विलक्षणताएँ, चमत्कारी सिद्धियाँ समय-समय पर पाठकों को बताई जाती रही हैं व वे प्रमाण हैं परमपूज्य गुरुदेव की गायत्री सिद्धि का। हिमालय जाकर तप इसी के बाद उन्होंने किया व एक वर्ष तक अज्ञातवास में रहकर वेद, दर्शन, पुराण, उपनिषद्, स्मृति,आरण्यक आदि का भाष्य किया। यह बहुलीकरण की सिद्धि का चमत्कार है कि जो काम एक व्यक्ति ने किया, वह अनेक व्यक्तियों के श्रम के बराबर था। संगठन का सूत्र-संचालन, पत्रिका का सम्पादन, नियमित पुस्तकों का प्रकाशन, निजी जीवन की तपश्चर्या, सभी को पत्र, दैनन्दिन मार्गदर्शन, व्यक्तिगत भेंट-मुलाकात तथा देशव्यापी दौरे यह सब काम एक साथ सामान्य व्यक्ति नहीं चला सकता। मथुरा में ही उन्होंने एक असाधारण संकल्प का उद्घोष किया व उसे प्रकाशित किया ‘युग-निर्माण सत्संकल्प’ के रूप में। इसे उन्होंने नवयुग का संविधान कहा व बताया कि सतयुग इसी आधार पर अगले दिनों आएगा। यह दुस्साहस नूतन सृष्टि का सृजन करने वाले ब्रह्मर्षि के स्तर का ही तो था। आज जब हम इक्कीसवीं सदी के मुहाने पर खड़े हैं तो हमें प्रत्यक्ष दीख पड़ता है कि सतयुग की वापसी उनके द्वारा बताए गए सिद्धान्तों पर सुनिश्चित है। वर्णाश्रम धर्म के आधार पर मथुरा छोड़कर हरिद्वार आना, उनके जीवन का एक पूर्व नियोजित उत्तर अध्याय है, जिसकी घोषणा उन्होंने 1961 से ही करना आरम्भ कर दी थी। हरिद्वार आकर दिव्यसृष्टि से ब्रह्मर्षि विश्वामित्र की तपस्थली सप्तसरोवर क्षेत्र में उन्होंने ढूँढ़ निकाली व यहीं वह बीजारोपण आरम्भ हुआ, जिसे आगामी बीस वर्षों में बढ़ना व अतिविस्तृत रूप लेना था। परमपूज्य गुरुदेव के जीवन के चौथे भाग जो 1971 से 1990 के बीच का है, का बहुत-सा स्वरूप प्रत्यक्ष है जो गायत्री तीर्थ शान्तिकुंज के विशाल विस्तार व देशव्यापी क्रिया-कलापों के रूप में दिखाई पड़ता है। 

किन्तु उसका बहुत-सा भाग परोक्ष है जो अभी सबकी निगाह में नहीं है, पर अगले दिनों साकार होता जिसे सब देखेंगे। उनकी तपश्चर्या के बहुमूल्य कुछ वर्ष शान्तिकुंज में ही व्यतीत हुए हैं। यहीं उन्होंने प्राण-प्रत्यावर्तन के, कल्प-साधना के व संजीवनी साधना के महत्त्वपूर्ण शिक्षण सत्र चलाए। यहीं पर उनकी एकाकी सूक्ष्मीकरण तपश्चर्या सम्पन्न हुई। यहीं पर अध्यात्म व विज्ञान के समन्वय का उनका संकल्प ब्रह्मवर्चस के रूप में साकार होकर सामने आया। यहीं पर उन्होंने भारत भर में प्रज्ञासंस्थान बनाने व जन-जन तक ब्राह्मणत्व के विस्तार का संकल्प लिया व देखते-देखते तीन हजार से अधिक शक्तिपीठें पूरे भारतवर्ष में बन गई। 

यहीं पर उन्होंने देवात्मा-शक्ति के कुण्डलिनी जागरण की साधना संपन्न की व विश्वभर में गायत्री महाशक्ति के विस्तार के रूप में उसे अगले दिनों ही साकार होता देखा जा सकेगा। उसका शुभारम्भ इसी वर्ष पश्चिम के देशों की यात्रा व हजारों घरों में देव-स्थापना से हो चुका है।

शक्ति-साधना कार्यक्रमों द्वारा जन-जन तक गायत्री महाविद्या के विस्तार का संकल्प जो परमपूज्य गुरुदेव के निर्देश पर यहाँ से उठाया गया है, वह भी यही संकेत देता है कि अगले दिनों वातावरण गायत्रीमय होने जा रहा है। प्रज्ञावतार का निष्कलंक निराकार रूप में अवतरण हो चुका है, दुर्बुद्धि का साम्राज्य मिटने वाला है व सद्बुद्धि का विस्तार जन-जन तक होने जा रहा है। गायत्री महामंत्र के सम्बन्ध में अथर्ववेद में जो सूक्त आया है, वह कहता है- स्तुता मया वरदा वेदमाता प्रचोदयन्तां पावमानी द्विजानां। आयुः प्राणं प्रजां पशुं कीर्तिं द्रविणं ब्रह्मवर्चसम् मह्यं दत्त्वा व्रजत ब्रह्मलोकम्। इसका एक-एक शब्द, अक्षरशः सही है। 

यह सारा माहात्म्य हम परमपूज्य गुरुदेव के जीवन में, गायत्रीतीर्थ में, शान्तिकुंज की युगान्तरीय चेतना में उतरा हुआ प्रत्यक्ष देख सकते हैं। यह साक्षी है उन सब फलितार्थों का, जो गायत्री महामंत्र से जुड़े हुए हैं व जिनके लिए हर व्यक्ति एक जीती-जागती मिसाल देखने को उत्सुक बना रहता है। उन सभी को आमंत्रण है, जो जानना चाहते हों कैसे माँ गायत्री के अनुदान जीवन में उतारे जाएँ। ए

एक समर्पित कार्यकर्ता ने बताया कि मेरे पिताजी की मृत्यु शराब पीने के कारण हुई थी। अंतिम समय में मुझे उन्होंने बुलाया और कहा- ‘‘देख बेटा, शराब नहीं पीना। घर परिवार का नुकसान होता है।’’ पिताजी के कहे अनुसार माँ नर्मदा की कृपा से मैंने शराब छोड़ दी। पीपल के पेड़ के पत्तों पर परमपूज्य गुरुदेव एवं वंदनीया माताजी दिखाई देती थी। मुझे बुखार आया तो सालीग्राम के डॉ. सिकरवार के साथ 1970 के दशक में हरिद्वार आया। मुझे गुरुजी मिले, मैं गरीब आदिवासी था, घर में खाने को दाने नहीं थे। गुरुजी ने कहा ‘‘बेटा, यह गायत्री माता कामधेनु है। तुम छोटा मात्र ú भूर्भुवः स्वः इतना ही जपना एवं गायत्री माता का मंदिर बनाना। हम तेरे घर आयेंगे। ’’
 
मैंने एक मंदिर बनाया, गुरुजी घर आये। ज्वार की रोटी एवं दही खाया एवं मंदिर की प्राण प्रतिष्ठा की। अनेक लोगों को गायत्री परिवार से जोड़ा, सबका जीवन बदल गया। पहले लाखों आदिवासी शराब पीकर, झगड़ा करते व जेल में बंद हो जाते, किन्तु गायत्री परिवार से जुड़ने के बाद आदिवासी ब्राह्मण बन गये, उनका जीवन बदल गया। मेरे जैसे लोहे को पारस रूपी गुरुजी ने सोना बना दिया।       
                                                    
साधना सूत्रों का युगानुरूप सरल स्वरूप प्रस्तुत करने वाली ऋषिसत्ता

ऋषि शब्द ऋ से बना है। ‘ऋ’ का अर्थ है गति जो गतिशील परमार्थ की ओर अग्रसर होता है, वह है ऋषि। जो निर्मल बुद्धि सम्पन्न, मंत्र-रहस्य द्रष्टा पुरुष हो, वह है ऋषि। जो नरकीटक-नरपामर स्तर के क्षुद्र से प्रतीत होने वाले जनसमुदाय की लौकिक आकांक्षाओं का परिष्कार कर उन्हें उच्चस्तरीय परमार्थ-प्रयोजन में निरत कर दे, वह है ऋषि। लगभग यही आदिकालीन ऋषियों जैसा स्वरूप हम अपने गुरुदेव के व्यक्तित्व एवं कर्तृत्व में पाते हैं।

अंतरंग क्षणों का एक प्रसंग है। ब्रह्मवर्चस के कुछ कार्यकर्त्ता शोध प्रसंग संबंधी चर्चा हेतु उनके पास बैठे थे। चर्चा चित्तवृत्तियों के निरोध की तथा तन्मात्राओं की साधना की चल रही थी। साधना का प्रसंग चलने पर लौकिक जीवन में कभी भी गहराई तक उसका विवेचन न करने वाले परमपूज्य गुरुदेव ने उस चर्चा के दौरान गुह्य प्रसंगों पर पड़े आवरण को हटा दिया। विगत हजारों वर्षों से चली आ रही साधना-पद्धतियों की एक समीक्षा कर उन्होंने प्रायःडेढ़ घण्टे तक ध्यान-प्राणायाम से लेकर पंच-तन्मात्राओं की साधना तथा सूर्य के ध्यान की फलश्रुतियों से लेकर अष्टांग योग के विभिन्न सूत्रों को विस्तार से समझाया। फिर अचानक चुप होकर लेट गए व बोले कि- अभी वातावरण बनना है तब तुम लोग यह सब साधनाएँ करना। सूर्य का ध्यान व गायत्री जप, नित्य शक्तिसंचार हेतु प्राणायाम, बस इतना भर तुम करते रहो व सबको बताते रहो। समय आने पर ग्रन्थिवेधन से लेकर चक्रजागरण, पंचकोषी साधना से लेकर कुण्डलिनी जागरण आदि पहले बतायी गयी मेरी समस्त साधनाएँ तुम्हारे लिए सरल होती चली जायेंगी। वैसे मैं यह सब लिखकर जा रहा हूँ, सारी साधना पद्धतियों को मैंने समय के अनुसार बदलकर लिख दिया है, किन्तु लोग इन्हें कर तभी पायेंगे जब सूक्ष्म जगत की ऋषि-सत्ताएँ ऐसा चाहेंगी।

चौथे दशक के अंत में ‘मैं क्या हूँ’ नामक आत्मोपनिषद् से आरंभ कर गायत्री महाविद्या के छोटे छोटे सूत्रों का उद्घाटन करने वाले, गायत्री व यज्ञ को जीवन-व्यवहार में हर किसी के द्वारा अपनाये जाने का प्रतिपादन करने वाले परमपूज्य गुरुदेव का आविर्भाव हुआ। देखते-देखते अखण्ड-ज्योति पत्रिका का गायत्री चर्चा प्रसंग ऐसा विस्तृत होता चला गया कि उसने योग व तंत्र के सारे विशिष्ट पहलुओं को आत्मसात् कर जन-जन के लिए सुलभ बना दिया। 1008 कुण्डीय गायत्री महायज्ञ द्वारा एक विशाल गायत्री परिवार का संगठन करने वाले परम पूज्य गुरुदेव ने स्वयं को बिना अधिक प्रकाश में लाए, लगभग एक वर्ष की उच्चस्तरीय तांत्रिक स्तर की साधना हिमालय में पुनः 1960-61 में की (जो उनकी चौबीस लक्ष की चौबीस महापुरश्चरणों के बाद की साधना है) तथा तुरंत आते ही युगनिर्माण योजना को जन्म देकर जन-जन को पंचकोशी साधना द्वारा साधनापथ पर एक ऊँचे सोपान पर चल पड़ने को प्रेरित किया। 

सामान्यतया नारी-शक्ति से तप के स्थान पर भाव-प्रधान अपेक्षाएँ की जाती रही हैं, किन्तु युगऋषि ने एक विराट् नारी समुदाय को भी इस कठोर साधना का भागीदार बनाया, पंचकोशीय साधना हेतु  सुनियोजित पाठ्यक्रम चलाया, सूर्य की साधना सबके द्वारा इन प्रतिकूल परिस्थितियों में किए जाने की महत्ता प्रतिपादित की तथा महाकाल की युगप्रत्यावर्तन प्रक्रिया का उद्घाटन करते हुए कठिन से कठिन साधनाओं को सरल रूप देते हुए एक विशाल समुदाय को गायत्री-सावित्री महाशक्ति की साधना से जोड़ दिया।

हम संभवतः अपनी गुरुसत्ता के साधना क्षेत्र की उपलब्धियों का विश्लेषण कर उनकी युगऋषि के रूप में अपरिमित उपलब्धियों के विषय में पूरा न्याय न कर पाएँ, किन्तु इतना अवश्य बताना चाहेंगे कि जो साधना-पद्धतियाँ कभी भिन्न-भिन्न समूहों में बँटकर कुछ पंथों तक सीमित रह गयी थीं, उन्हें जन-साधारण के नित्यक्रम का एक अंग बना देना, षटचक्र जागरण, कुण्डलिनी जागरण, ग्रन्थि-भेदन जैसी प्रक्रियाओं को अतिसरल रूप में एक गायत्री साधना रूपी वटवृक्ष के नीचे लाकर खड़ा कर प्रतिपादित कर देना एक ऋषि स्तर के व्यक्ति का काम है। 

चौथी बार की हिमालय यात्रा (1971-72) के बाद आने पर प्राण-प्रत्यावर्तन साधना के द्वारा प्राण का महाप्राण के साथ आदान-प्रदान जैसी प्रक्रिया आरंभ करना जिसमें खेचरी मुद्रा, सोऽम् साधना, ज्योति अवतरण की बिन्दु साधना, नादयोग की साधना, आत्मबोध-तत्त्वबोध की दर्पण साधना, पंचकोशों की पंचदेव सिद्धि आदि उपचारों का समावेश था, जो एक विलक्षण स्थापना है।

 उस पर भी परम पूज्य गुरुदेव यह कहते थे कि- यह तो मात्र खिलौने-झुनझुने मैंने पकड़ा दिये हैं। समय आने पर एक करोड़ से अधिक व्यक्तियों से इनसे भी कठोर स्तर की साधनाएँ सूक्ष्म शरीर से कराते हुए उन्हें नवयुग का आधार, आत्मबल सम्पन्न महामानव मुझे बनाना है। जो कभी अति कठोर, दुर्लभ समझी जाने वाली साधनाएँ थीं, उन्हें उन्होंने इतना सरल कर दिया तथा उपाधि दी झुनझुनों की। कहीं ऐसा वर्णन साधना-पद्धतियों का साधना के इतिहास में नहीं मिलता जिसका प्रणयन परम पूज्य गुरुदेव ने किया, यही उनका ऋषिपक्ष उद्घाटित होता है। जो नये सूत्र चेतना जगत् के क्षेत्र को दे, वह युगऋषि नहीं तो और क्या है?

प्राण-प्रत्यावर्त्तन के उपरान्त स्वर्ण जयंती साधना (1976), विशिष्ट ब्रह्मवर्चस साधना (1977-78), युग सन्धि महापुरश्चरण (1980), आध्यात्मिक कायाकल्प की चांद्रायण स्तर की कल्प-साधना (1981-82), अति प्रचण्ड सूक्ष्मीकरण साधना (1984-85), पंचवीरभद्रों के जागरण की सावित्री साधना (1986) तथा राष्ट्र की देवात्म शक्ति का कुण्डलिनी जागरण (1987) क्रमशः चले आने वाले वे विशिष्ट उपादान हैं, जिनसे अतिकठिन शास्रोक्त साधना-पद्धतियों को अति सरल बनाकर यज्ञ-प्रक्रिया में आमूल-चूल परिवर्तन कर उसे प्रगतिशील मोड़ देना, एक असाधारण साधक स्तर के युगऋषि का ही कार्य हो सकता है।     ए

ऋषि चेतना का मर्मज्ञ मानवीय जीवन का जानकार होता है। अपने तन-मन की प्रयोगशाला में चेतना के रूपान्तरण का प्रयोग करता है और अपने शोध निष्कर्ष को जनहित में सूत्र रूप में प्रस्तुत करता है। युगऋषि आचार्य एक ऐसी ही ऋषिकल्प विभूति थे, जिन्होंने युगानुकुल साधना पद्धति को इज़ादकर मानव मात्र का असीम उपकार किया...
जहाँ रामकृष्ण परमहंस की विशेषता यह थी कि उन्होंने साधना के गूढ़ रहस्यों को सरल-सुबोध कथानकों के माध्यम से स्पष्ट किया, वहीं परमपूज्य गुरुदेव की विशेषता यह रही कि उन्होंने साधना सूत्रों को सरल एवं प्रभावी बनाया। हजारों नहीं, लाखों सर्वसामान्य व्यक्ति गायत्री साधना से जुड़े और आत्मिक विकास के पथ पर अग्रसरित हुये। गायत्री ही नहीं, यज्ञ एवं संस्कार के जटिल कर्मकाण्ड भी सर्वसुलभ हुए।
आत्मदेवता के साधक
सावित्री के सिद्ध उपासक

अपनी प्रचण्ड तपश्चर्या एवं गायत्री महाशक्ति  की सुनियोजित उपासना कर वर्चस की सिद्धि करने वाले पूज्य गुरुदेव ने सदैव डंके की चोट पर यह कहा कि ‘‘जो भी उनके द्वारा निर्देशित साधना-उपक्रम को जीवन में अपनाएगा, वह सुनिश्चित ही प्रतिफल पाएगा। हमने गायत्री उपासना तथा पूजा-पद्धति लोगों को सिखाई है और साथ ही यह भी कहा है कि इनका पूरा लाभ उन्हीं  को मिलेगा जो अपने व्यक्तित्व को पवित्र एवं उत्कृष्ट बनाने की साधना भी साथ ही करेगा।’’ आगे वे लिखते हैं कि ‘‘हमने प्रत्येक सहचर को शास्त्रों एवं ऋषियों का यही संदेश सुनाया है कि वे भी विश्व-मानव की सेवा को हमारी ही तरह जीवन का वैसा ही अंग बनाएँ, जैसा कि शरीरयात्रा के नित्यकर्म हेतु हम प्रयत्नशील रहते हैं। यही सच्चा अध्यात्म है।’’

उपासना को सेवा-साधना से जोड़ने का उनका तरीका स्वयं में निराला था एवं अध्यात्म को सही प्रगतिशील दिशा देने वाला भी। लाखों व्यक्ति यों को इस प्रकार उन्होंने अपनी ही मुक्ति , वैराग्य, समाधि वाले चिन्तन से विरत कर लोकसेवी बना दिया। यह एक क्रान्तिकरी स्तर का विचारक ही कर सकता था। धर्म के सम्बन्ध में जो भ्रान्तियाँ संव्याप्त हैं एवं जनोपदेशक जो भी कुछ कहकर उन्हें पोषण देते रहे हैं, उनसे जूझना व योद्धा की तरह संघर्षरत रह, बिना विचलित हुए लक्ष्य सिद्धि तक पहुँच जाना उनके व्यक्तित्व के एक अनूठे पक्ष को प्रस्तुत करता है।
पिछले दिनों लिखे ‘सावित्री महाविज्ञान’ (अभी अप्रकाशित) ग्रन्थ में उन्होंने जो लिखा है, वह पूरे मानव समुदाय को एक चुनौती है। उसे उन्हीं की लिपि में यहाँ प्रस्तुत कर रहे हैं।


‘‘गायत्री उपासना का प्रयोजन प्रमुखतया सद्बुद्धि का अवतरण है। वह ऋतम्भरा या महाप्रज्ञा कही जाती है। उसका यही लाभ प्रमुख है। इस सन्दर्भ में हम जितना कुछ उपलब्ध कर सके हैं, वह गर्व करने योग्य तो नहीं, पर संतोषजनक अवश्य है। नवनिर्माण हमारे इस जीवन का प्रमुख उद्देश्य है। सज्जनों में ही सद्बुद्धि का अवतरण होता है। अपने सम्पर्क क्षेत्र में जितने भी लोग मिल सके , उनको इस मार्ग पर चलाया, घसीटा और धकेला भी है। उसका परिणाम भी लहलहाती फसल के रूप में दीखने लगा है और यह विश्वास बन  गया है कि वर्तमान 24 लाख उपासक यदि अपने को बीज बनाकर बोने लगें, तो हमारी ही तरह वे भी नयी फसल उगाने लगेंगे और युगसन्धि के आगामी वर्षों में यह विस्तारक्रम इतना व्यापक हो जाएगा कि सुसंस्कारी प्रकृति के लोगों में से कदाचित् ही कुछ प्रतिशत ऐसे बचें जो आद्यशक्ति , युगशक्ति  की, गायत्री की तत्त्वचेतना से अनुप्राणित न हुए हों। अपने सहचरों, अनुचरों से हमें वैसा विश्वास भी है। यदि उनमें से कुछ शिथिल पड़ते दीखेंगे तो उन्हें झकझोरने की स्थिति में हमारी अदृश्य सत्ता यह शरीर उठ जाने के उपरान्त भी सक्षम रहेगी।’’

कितना सुनिश्चित आश्वासन है व यह इलहाम भी कि संभव है शरीर के महाप्रयाण के बाद लोग प्रमादग्रस्त हो जाएँ, तो सूक्ष्म व कारण शरीर के माध्यम से उन्हें सतत सक्रिय बनाते रहने का संकल्प भी वे प्रकट करते हैं। अलौकिक दैवी सत्ताएँ, अवतारी महापुरुष इसी तरह अपना जीवन जीती अगणित व्यक्तियों के लिए प्रेरणा स्रोत बनकर अपना धरती पर अवतरण सार्थक कर जाती हैं। गुरुदेव कहा करते थे कि पाने लायक जो कुछ भी इस संसार में है, उसे आत्मदेव को जगाकर सहज ही पाया जा सकता है। 

उनका मत था कि पाँच ज्ञानेन्द्रियों की शक्ति  को समझना और उनका सदुपयोग कर सकना ऐसा प्रयोग है जिसके द्वारा अन्नमय, प्राणमय, मनोमय, विज्ञानमय तथा आनन्दमय कोशों को जगाया जा सकता है और उनके सहारे समर्थ सिद्ध पुरुषों जैसा लाभ उठाया जा सकता है। वे यह भी कहते थे कि मन, बुद्धि, चित्त, अहंकार और प्राण की पंचधा सूक्ष्म काया स्थूल शरीर से असंख्य गुनी सामर्थ्यवान् है। (अखण्ड-ज्योति नवम्बर, 1971, पृष्ठ 54) गायत्री की व्याख्या प्राणों की रक्षा करने वाली महाशक्ति  (गय यानि प्राण का जो त्राण करे, वह ‘गायत्री’) के रूप में भी की जाती है। पूज्य गुरुदेव ने पंचकोशों की तो सिद्धि अॢजत की ही, प्राणशक्ति  को प्रबल और संकल्प को अडिग बनाकर स्वयं को अजर, अमर, मृत्युंजय बना लिया। इन्द्रियों से वे परिचारिकाओं जैसा काम लेते रहे, कभी उच्छृंखल नहीं होने दिया।

 स्वादेन्द्रियों की पवित्रता हेतु जौ व छाछ का सेवन तथा वाक् पवित्रता अॢजत करने हेतु  सत्य का प्रयोग जीवन भर किया। निष्पाप व निर्मल जिह्वा पर साक्षात् सरस्वती विराजमान रहती थीं। यही कारण था कि उनके आशीर्वाद कभी निष्फल नहीं गए, न कभी परामर्श टाले गए, जिससे बात की उसे अपना बना लिया। जो कुछ भी सारगॢभत प्रवचनों में कहा लोगों के अन्तःकरण में उतरता चला गया। यही बात घ्राणेन्द्रियों, चक्षुन्द्रियों, कर्णेन्द्रियों तथा कामबीज रूपी त्वकेन्द्रिय के सम्बन्ध में समझी जा सकती है।

 सर्वत्र उन्होंने सद्भावना व श्रेष्ठता की ही गंध सूँघी, आँखों से श्रेय ही देखा, कानों से दिव्य प्रयोजन के वचन ही सुने, कटु-कर्कश वचनों को भुला दिया तथा ब्रह्मचर्य की साधना द्वारा ऊर्ध्वरेता बन अपनी कुण्डलिनी शक्ति को जाग्रत् किया। यह पाँच ज्ञानेन्द्रियाँ जिस व्यक्ति  ने मातृवत् श्रद्धा के साथ सिद्ध कर लीं, उसके पास कोई कमी रह कैसे सकती है? पंचदेवों को भी उन्होंने इन्द्रियों की तरह सँभाला। मन, बुद्धि, चित्त, अहंकार व प्राण सभी देवों की आराधना कर उन्हें परिष्कृति की ओर ही नियोजित किया।  गायत्री के पाँच मुख पंचकोश कहलाते हैं।

 यही सावित्री का स्वरूप है। दस भुजाओं का अलंकारिक विवरण आता है। वे पाँच ज्ञानेन्द्रियाँ एवं पाँच मनस तत्त्व से सम्बन्धित देवता ही हैं, जो मिलकर महाशक्ति  की दस भुजाएँ बनाते हैं। इस प्रकार पूज्य गुरुदेव ने पंचकोशों की सिद्धि व दस देवताओं को आत्मसात कर स्वयं को सावित्रीमय बना लिया था। सावित्रीमय स्वयं को ही नहीं, अपितु अगणित व्यक्तियों को इस दिशा में मोड़ा व सद्बुद्धि की अवधारणा द्वारा देवत्व का अभिसंचार भी किया। यही तो है नूतन सृष्टि का सृजन।          ए

इस युग में जीवन देवता की साधना आराधना का प्रतिपादन आचार्य श्री की एक मौलिक विशेषता रही है। देवी-देवताओं की खुशामद एवं भगवान् के सामने हाथ जोड़ने का सुफल कितना सुनिश्चित है, कह नहीं सकते, लेकिन आत्मदेवता की साधना प्रत्यक्ष फलदायी है...

नवयुग का आगमन-अवतरण निकट है। उसे स्रष्टा किसके माध्यम से पूरा करने जा रहे हैं, यह जानना हो तो समझना चाहिए कि युग-अवतरण का श्रेय उन्हीं को उपहारस्वरूप भगवान् दे रहे हंै, जो उनके काम में लगे हैं, ऐसे लोगों को ही बड़भागी और सच्चा भगवद्-भक्त मानना चाहिए। 


(नवसृजन के निमित्त महाकाल की तैयारी, पृ. क्र.-32)
नई गायत्री बना दी है 
उज्ज्वल भविष्य की प्रार्थना

एक बार पूज्यवर ने कार्यकर्त्ताओं के बीच चर्चा के दौरान कहा था ऐसी गायत्री पहले कभी नहीं थी, जैसी नव सृजन अभियान के क्रम में प्रयुक्त हो रही है, उनका मंतव्य बहुत स्पष्ट था- आद्य शक्ति गायत्री का अधिकार और उस के दिव्य अनुदान इस उदारता से कभी नहीं बाँटे गये, जिस प्रकार इन दिनों दिये जा रहे हैं।

गायत्री विद्या सम्बन्धी यह अभिनव प्रयोग क्यों किया गया? इस संदर्भ में उनका स्पष्टीकरण लेखनी एवं वाणी में अनेक बार प्रकट हुआ है। मथुरा में सहस्र कुण्डीय यज्ञ प्रारम्भ के पूर्व अपने उद्घाटन उद्घोष में उन्होंने कहा था लोग कहते हैं गायत्री इस प्रकार सबको क्यों दी जा रही है ? इसमें मैं क्या कर सकता हूँ, एक दिन सारा संसार गायत्री का प्रयोग करेगा।

स्पष्ट है कि जन-मन में घुसी अनास्थाजनित दुर्बुद्धि का निवारण हुए बिना मनुष्य का कल्याण संभव नहीं है। उसका निवारण साधारण प्रयासों से संभव नहीं है। इसलिए आद्यशक्ति महाप्रज्ञा को ही हर मानस में प्रविष्ट करना होगा। वही अनास्था के स्थान पर आस्था और दुर्गति के स्थान पर सुमति को स्थापित करने में सक्षम है। इसलिये मानव मात्र पर आये संकटों के निवारण के लिये आपात् स्थिति में अनिवार्य उपचार के रूप में गायत्री महाशक्ति को जन-जन तक पहुँचाये जाने का निर्धारण सूक्ष्म जगत् में दिव्य चेतना द्वारा किया जा चुका है। श्रीराम शर्मा नाम के शरीर के माध्यम से वही दिव्य चेतना उक्त निर्धारण को क्रियान्वित कर रही हो, तो माध्यम उसमें कोई परिवर्तन कर भी कैसे सकता है? और वह माध्यम जिस चेतन से संचालित है, उसके निर्णय से हटकर कुछ चाहे भी क्यों ?

अस्तु गायत्री महाविद्या सर्वसुलभ रूप में विकसित और प्रयुक्त हुई। भारत के स्वतन्त्रता संग्राम में तो गायत्री मंत्र के केवल चौथे चरण ‘‘धियो यो नः प्रचोदयात्’ के हिन्दी पद्यानुवाद ‘सबको सन्मति दे भगवान्’ से काम चल गया, किन्तु मानव मात्र को अनास्था के क्रूर शिकंजे से स्वतंत्र कराने के लिये तो समग्र मंत्र का प्रयोग ही अनिवार्य था, इसलिये इसके प्रयोग की व्यवस्था बनी और असाधारण तीव्र गति से फैली भी।
विश्वव्यापी नव निर्माण का चक्र और अधिक तीव्र गति से चलाने के लिये पूज्यवर ने तीन वर्ष सूक्ष्मीकरण साधना के अन्तर्गत प्रचण्ड तप शक्ति का विकास किया। उसी क्रम में अनुभव किया कि बहुत तीव्र गति से गायत्री विद्या को जन-जन के मानस में स्थापित करना आवश्यक है।  परम्परागत संस्कृत शब्दावली में गठित गायत्री मंत्र तक प्रयोग सीमित रखने में समय अधिक लग सकता है। अस्तु शब्द प्रयोग के समानान्तर भाव प्रयोग का एक नया मार्ग भी उन्होंने खोल दिया और कहा-उगते सूर्य की तरह दिव्य प्रकाश का ध्यान करें। भावना करें कि परमात्मा की दिव्य चेतना उगते सूर्य के प्रकाश की तरह हमारे चारों ओर फैल गयी है।

 प्रार्थना करें यह दिव्य चेतना जन-जन को उज्ज्वल भविष्य का मार्ग पहचानने की दृष्टि और उस पर चलने की शक्ति प्रदान कर रही है, यह भाव प्रयोग किसी भी मत या पंथ वाला व्यक्ति बिना किसी झिझक के प्रारम्भ कर सकता है। आत्म प्रगति तथा सूक्ष्म जगत् के अनुकूल दोनों रूपों में उसका प्रभाव फलित होगा।

आद्यशक्ति गायत्री उज्ज्वल भविष्य के नव सृजन के लिये ही जन सुलभ रूप में प्रसारित हुई है। चेतना का आकर्षण भावना द्वारा ही अधिक होता है। सबके लिये उज्ज्वल भविष्य की प्रार्थना होते ही ‘धियो योनः प्रचोदयात्’ का भाव बन जाता है। इस दिव्य चेतना को अपने अन्दर धारण करने के भाव से ‘‘धीमहि’’ की शर्त पूरी होती है। 


उदीयमान सूर्य के प्रकाश के रूप में दिव्य सत्ता का आवाहन करते ही ‘भूर्भुवः स्वः’ में संव्याप्त सविता रूप, वरण करने योग्य, विकार नाशक, दिव्यता प्रदान करने वाली सृजनशक्ति के साथ योग बैठ जाता है। शब्दों का प्रयोग बदलने पर भी, भाव प्रवाह वही बन जाता है। इस प्रकार विश्व स्तर पर गायत्री महाशक्ति के प्रयोग की नई विद्या पूज्यवर विकसित करके दे गये हैं। जिनकी आस्था अभी कम विकसित है, अथवा किसी कारण संस्कृत शब्दावली का प्रयोग करने का मानस नहीं बन रहा है वे भी इस दिव्य धारा का लाभ उठा सकेंगे।

 जन-भावना को महाकाल के सृजन संकल्प से जोड़ने के लिये अधिक प्रतीक्षा नहीं करनी पड़ेगी। सूक्ष्म तंत्र इस प्रयोग का प्रतिफल देने के लिये तैयार है। वह कार्य पूज्यवर ने कर दिया है। अब उसे जन-जन तक स्थूल रूप में पहुँचाने का मोटा काम भर सृजन शिल्पियों को करना है।      ए

नई सृष्टि की रचना करने वाले इस युग के विश्वामित्र, अपने तपोबल से लाखों की दिशा बदलने वाले आचार्यश्री के विषय में गायत्री तपोभूमि में पधारे राजस्थान विधानसभा के अध्यक्ष निरंजननाथ आचार्य के विचार पढ़ें...
सूर्य में एकाकार चेतना पूज्य गुरुदेव

मई 1987 की बात है। पूज्य गुरुदेव सूक्ष्मीकरण साधना से बाहर आ चुके थे। हम कुछ परिजन गुरुदेव के पास बैठे थे। साधना संबंधी चर्चाएँ हो रही थीं। इन्दौर के एक परिजन ने पूज्यवर से पूछा कि गुरुदेव, कहते हैं कि गुरुदीक्षा के बिना गायत्री फलित नहीं होती और हमने अभी दीक्षा नहीं ली है ! तो क्या फिर भी हम गायत्री मंत्र का जप व अनुष्ठान कर सकते हैं? 

इस पर गुरुदेव ने उनकी शंका का समाधान यह कहते हुए किया- ‘‘बेटे किसी गुरुवार या रविवार को उगते हुए स्वर्णिम सूर्य के सामने हाथ में पुष्प, अक्षत, जल लेकर सूर्य भगवान् की किरणों का ध्यान करते हुए मन से कहना कि हम आपको अपना इष्ट-मार्गदर्शक स्वीकार करते हैं। फिर तीन बार मन ही मन गायत्री मंत्र दुहराकर सूर्य भगवान् को अर्घ्य समर्पित कर देना। तुम्हारी दीक्षा हो जाएगी और अगर तुम्हारा मन हो तो शान्तिकुञ्ज में कभी दीक्षा संस्कार में शामिल हो सकते हो।’’

फिर वे बोले ‘‘मैं शरीर छोड़ने पर ऐसा करूँगा, जैसे कोई कुर्ता उतारता है, पर फिर मैं तीन स्थानों पर रहूँगा- एक माता जी के पास, दूसरा सजल-श्रद्घा, प्रखर प्रज्ञा, तीसरा अखंड दीपक। हमारे बीच अमेरिका के एक परिजन भी बैठे थे। उन्होंने कहा गुरुजी, यह तीनों स्थान तो शांतिकुंज में हैं और हम लोग तो बहुत दूर हैं। इस पर गुरुजी बोले बेटा, मेरा चौथा स्थान उगता हुआ सूर्य होगा।’’
गायत्री के सिद्ध उपासक
युग के विश्वामित्र

परम पूज्य आचार्यजी गायत्री तपोभूमि के संस्थापक और अखिल विश्व गायत्री परिवार के कुलपिता हैं। साधना क्षेत्र में उनके लिए कहना ही क्या कि वे एक अद्भुत-ऐतिहासिक मिसाल बना चुके हैं। चौबीस-चौबीस लक्ष के 24 गायत्री महापुरश्चरण उन्होंने किये हैं। पूर्वकाल में सवा करोड़ गायत्री जप करने वाले को वशिष्ठ की पदवी प्रदान की जाती थी। उनका इतना सम्मान किया जाता था कि वशिष्ठ ही अयोध्यापुरी के राजाओं के राजगुरु हुआ करते थे, जिनकी आज्ञा के बिना राज्य में पत्ता भी नहीं हिलता था, उनके पथ-प्रदर्शन में ही सब कार्य हुआ करते थे। पूज्य आचार्यजी ने धरती पर स्वर्ग के अवतरण की बात कही और युग परिवर्तन का उद्घोष किया, जिसके कारण उन्हें इस युग का विश्वामित्र कहा जाता है। 

विश्वामित्र जी ने अपने तप के द्वारा नवीन सृष्टि की रचना की शक्ति हासिल कर ली थी, ऐसा माना जाता है। विश्वामित्र जी समस्त विश्व के मित्र, स्नेही और हितैषी थे और प्राणिमात्र में परमात्म-तत्त्व का अनुभव करते थे। परम पूज्य आचार्यजी ने भी एक नई सृष्टि की रचना की है, एक नये समाज का निर्माण किया है। सैकड़ों वर्षों से जिस जाति का इतना पतन हो चुका हो कि उसने उन्हें भजन-पूजन के अधिकारों से भी वंचित कर रखा हो। ऐसी-ऐसी कपोल-कल्पित घोषणाएँ कर दी हों कि कोई स्त्री यदि वेदमन्त्र सुन या पढ़ लेगी या गायत्री जाप कर लेगी तो उसके परिवार में महान् अनिष्ट होगा। 

ऐसे समय में स्त्रियों को गायत्री जप-हवन में भाग लेने का अधिकार देना एक नई सृष्टि की रचना ही है, क्योंकि पुराने विश्वासों के अन्धानुकरण करने वाले पंडितों के विरुद्ध इस आवाज़ को उठाना, जिन पर हिन्दू जनता गम्भीर आस्था और श्रद्धा रखती है, अद्भुत साहस का काम है। भारतवर्ष में होने वाले हजारों यज्ञों में जो रुकावटें उन लोगों ने डाली हैं, जनता को इन पवित्र धार्मिक कृत्यों के विरुद्ध उत्तेजित किया, उन्हें हर प्रकार से डराया, धमकाया, शास्त्रों की दुहाई दी, परन्तु सत्य के पुजारी के सामने उनकी कुछ न चली। सैकड़ों वर्षों से जहाँ वेद मंत्रों की आहुतियाँ मन में उच्चारण करते हुए दी जाती थीं, वहाँ अब उच्च ध्वनि सुनाई दे रही है, क्या यह आश्चर्य नहीं है?

गायत्री परिवार के कार्यकर्तागण कोई सेठ-साहूकार या बड़े आदमी नहीं हैं, परन्तु उनके माध्यम से देश में एक अद्भुत धार्मिक क्रांति हो चुकी है। जितने बड़े और सफल आयोजन पिछले कुछ वर्षों में गायत्री परिवार द्वारा हुए हैं, उतने और किसी भी धार्मिक संस्था द्वारा सम्पन्न नहीं हुए हैं।  गुरु गोविन्दसिंह ने एक स्थान पर कहा है कि मैं चिड़ियों से बाज मरवाऊँगा अर्थात् छोटे दीखने वाले व्यक्तियों से बड़े-बड़े कार्य करवाऊँगा।  आचार्यश्री के सम्बन्ध में भी यही बात सिद्ध होती है, जो यज्ञायोजन बड़े-बड़े  महात्माओं के  द्वारा ही केवल सम्भव हो सकते हैं, वह कम पढ़े-लिखे, कम बुद्धि और सामर्थ्य रखने वाले व्यक्तियों से उन्होंने करवाये हैं। क्या यह कम गौरव की बात है?

आजकल अधार्मिकता, नास्तिकता का विशेष प्रभाव नवयुवकों पर पड़ा है। उनके सामने परमात्मा का कोई अस्तित्व नहीं और धर्म केवल ढोंग है तथा धार्मिक कर्मकाण्डों में अपना समय और शांति को व्यर्थ खोना है। गायत्री परिवार के प्रतिज्ञाबद्ध लाखों से अधिक सदस्यों के नाम व आयु देखने से प्रतीत होता है कि वे अधिकांश नवयुवक हैं। नवयुवकों को धर्म मार्ग की ओर अग्रसर करना क्या नई सृष्टि की रचना नहीं है?

धर्म-प्रचार का उत्तरदायित्व ब्राह्मणों और साधु-महात्माओं पर रहा है। आज ब्राह्मणों ने अपने कर्तव्यों को तिलांजलि दे दी है। 75 लाख साधु समाज पर बोझ बन रहे हैं। गृहस्थों का कार्य इनकी आज्ञाओं व उपदेशों का अनुकरण कर अपने जीवन का निर्माण करना है। परन्तु पूज्य आचार्यजी ने उन्हें वह शक्ति और सामर्थ्य दे दी है कि वह साधारण गृहस्थ होते हुए, छोटा-सा व्यापार व नौकरी करते हुए सन्त-महात्माओं और ब्राह्मणों जैसे कार्य योग्यतापूर्वक सम्पन्न कर रहे हैं। साधारण बुद्धि से वे आयोजनों की इतनी उत्तम व्यवस्था कर लेते हैं कि देखने पर आश्चर्य होता है। आवश्यकता पड़ने पर वे अच्छे प्रवचन दे लेते हैं। कर्मकाण्डी पंडितों से अच्छे यज्ञ करवा लेते हैं। आजकल नवयुवकों को इस ओर लाना ही कठिन है। 

उनको साधक बनाकर, प्रचारक व उपदेशक बनाना तो असम्भव सा ही दिखता है। वे अपने घर, नौकरी व व्यापार के कार्यों से समय बचाकर मोहल्ले-मोहल्ले और गाँव-गाँव घूमते हैं, कड़ी धूप में पैदल चलते हैं। भूख-प्यास को सहन करते हैं, अपना धन व्यय करके साहित्य वितरण करते हैं, शाखा स्थापित कराने, यज्ञ कराने, व्यसन छुड़वाने, नये गायत्री उपासक आदि की प्रतिज्ञाएँ लेकर घी, शक्कर, नमक, एक समय का भोजन आदि त्याग कर, ब्रह्मचर्य पालन, भूमिशयन, बाल न कटवाना आदि के व्रत लेकर कठिन व्रत-अनुष्ठान करते हुए समाज-कल्याण के लिए अपने आपको अर्पित करते हैं। क्या यह नई सृष्टि की रचना नहीं है?         ए

अरुणोदय का प्रकाश सर्वप्रथम पानी में दृष्टिगोचर होता है। उसकी झलक आरम्भ में पर्वतों की चोटियों और वृक्षों के ऊपर टहनी-फुनगियों पर दिखाई पड़ने लगती हैं । उसके बाद वह प्रकाश क्रमशः अधिक व्यापक होता जाता है। समूचे आकाश में फैलता है और पर्वत-शिखरों से नीचे उतर कर सारी जमीन पर फैल जाता है। ठीक उसी प्रकार महाप्रज्ञा की जो इन तीन वर्षों में कुण्डलिनी जाग्रत् हुई है, उसकी ऊर्जा का उदयन प्रथम इस देश से होगा। पीछे क्रमशः वह समस्त विश्व में फैलता जाएगा। उसके प्रभाव से परिवर्तन होता हुआ विभिन्न क्षेत्रों में, विभिन्न रूपों में दृष्टिगोचर होगा। यह संभावना नहीं, सुनिश्चितता है। देश का-विश्व का कुण्डलिनी जागरण पुरातन काल में विश्वामित्र द्वारा सम्पन्न हुआ था। उस बार भी विश्व वसुधा का कायाकल्प हुआ था। परिस्थितियों में आमूलचूल परिवर्तन हुआ था। इस बार भी वैसा ही होने जा रहा है। विश्व वातावरण में जो विविध प्रकार की अवाँछनीयताएँ घुस पड़ी हैं, उनके परिमार्जन-परिशोधन किये जाने का ठीक यही समय है। प्रस्तुत कुण्डलिनी जागरण का यही प्रयोजन है कि व्यक्ति को नहीं, विश्व को आदर्शवादिता की पृष्ठभूमि पर सशक्त बनाया जाए। अनैतिकताओं, मूढ़मान्यताओं, अन्ध परम्पराओं, अवांछनीयताओं से उसे मुक्त किया जाय।
गायत्री तपोभूमि की स्थापना 
की प्रेरक झलकियाँ

साधना की सफलता का मूल तो साधक की अटूट निष्ठा एवं आत्मशोधन है, किन्तु एक पक्ष जो बड़ी महत्त्वपूर्ण भूमिका निभाता है, वह है सुसंस्कारित साधना-स्थली में साधना करने की सुविधा उपलब्ध होना। जहाँ यह उपलब्ध हो जाती है वहाँ थोड़े ही पुरुषार्थ से दिव्यदर्शी साधक अपना लक्ष्य सिद्ध कर लेते हैं। 

पूज्य गुरुदेव ने अपनी जीवन यात्रा के साधना काल रूपी पूर्वार्ध की पूर्णाहुति के लिए एवं भावी गतिविधियों को क्रियारूप देने के लिए जिस स्थान का चयन किया, वह महर्षि दुर्वासा की तपःस्थली थी। यह स्थान यमुना किनारे मथुरा से वृन्दावन जाने वाले मार्ग पर स्थित था। वे ‘अखण्ड-ज्योति’ के जनवरी 1952 अंक में लिखते हैं कि ‘‘मथुरा में गायत्री तीर्थ बनने की योजना किसी व्यक्ति के संकल्प से नहीं, वरन् माता की प्रेरणा से बनी है। ब्रह्मविद्या के गंभीर अन्वेषण एवं विशद् विस्तार के लिए एक केन्द्रीय स्थान जरूरी था। कितने ही सूक्ष्म एवं रहस्यमय कारणों से वह स्थान मथुरा चुना गया व अब वहाँ गायत्री माता का मंदिर व तपोभूमि बननी है।’’ यही स्थान बाद में ‘गायत्री तपोभूमि’ नाम से प्रख्यात हुआ। 

भूमि का चयन करने के बाद उससे भी कठिन कार्य निर्माण का है। धर्मधारणा भारत में अभी भी जिन्दा है, पर उन दिनों जब चारों ओर मूढ़ मान्यताएँ घर किए हुए बैठी थीं, गायत्री के संबंध में भ्रान्तियाँ संव्याप्त थीं, यह काम भगीरथ के गंगावतरण के समान दुष्कर था। गुरुदेव ने सबसे पहले ‘गायत्री चर्चा’ स्तम्भ के माध्यम से सब पाठकों की मनोभूमि बनाई एवं गायत्री तीर्थ बनाने की आवश्यकता बताते हुए अंतस् की सदाशयता जगाई। यों, यह कार्य इस युग का ब्रह्मर्षि, यह विश्वामित्र अकेला भी कर सकता था, पर जनता के अंश-अंश सहयोग द्वारा उनका अपनत्व संस्था से जोड़ते हुए ही वह कार्य होना है, यही उनका लक्ष्य था। साथ ही सहयोग देने वाले हर व्यक्ति को उनने ‘गायत्री उपासक’ कहा तथा प्रत्येक से हाथ से मंत्र लेखन व नियमित अनुष्ठान करने को कहा। 

उनके स्वयं के चौबीस महा-पुरश्चरणों की समाप्ति का समय आ रहा था। गायत्री जयंती 1953 में उसकी औपचारिक पूर्णाहुति होनी थी। उस दिन तक उनने तपोभूमि पर मंदिर के निर्माण तथा गायत्री माता की मूर्ति की प्राण-प्रतिष्ठा के कार्य पूरे कर लेने का निश्चय कर लिया और इस पुनीत कार्य में सभी साधकों से सहयोग माँगा। इसके लिए अ. ज्यो. नवं. सन् 51 के अंक में गायत्री तपोभूमि का संभावित रूप क्या होगा, इसका एक चित्र छापा व उसके नीचे एक पंक्ति दी, ‘देखें, किन्हें पुण्य मिलता है, इस पवित्र तीर्थ को बनाने का’। आश्चर्य होता है, यह देखकर कि तपोभूमि वैसी ही बनी, जैसा कि इसका प्रारूप बनाया गया था। ज्येष्ठ सुदी 10, गायत्री जयंती 1952 तक उनने हस्तलिखित गायत्री मंत्र चौबीस लाख की संख्या में गायत्री तपोभूमि पहुँचाए जाने की अपनी इच्छा व्यक्त की। प्रत्येक व्यक्ति से 2400 मंत्र लिखकर भेजने को कहा। इस प्रकार एक हजार चुने हुए साधकों द्वारा इस लक्ष्य पूर्ति के लिए तिथि निर्धारित कर दी व उस दिन तक उन्हें हस्तलिखित गायत्री मंत्र प्राप्त हो गए। पर मंदिर निर्माण अभी भी होना था। 

अपने  पाठकों को श्रेय देने के लिए उनके नगण्य से अनुदान को भी ‘अखण्ड-ज्योति’ में छापा व जिन-जिन ने नैष्ठिक उपासना की, उनके चित्र जुलाई अंक में छापे जिनमें सावित्री देवी, शिवशंकर मिश्र, बालाशंकर भट्ट, नन्दकिशोर उपाध्याय, पुरुषोत्तम साखरे तथा शलिग्राम दुबे कुछ नाम हैं। वस्तुतः जुलाई 1952 का अंक ही गायत्री साधना की अनुभूतियों पर आधारित अंक था। इस तथा आगे के अंकों की ‘‘गायत्री चर्चा’’ प्रसंग में उनने स्थान-स्थान पर गायत्री उपासना का महत्त्व तथा फैलायी जा रही भ्रांतियों के निवारण हेतु शास्त्र सम्मत, तर्क-सम्मत समाधान दिए। 

दिसम्बर 1952 की ‘अखण्ड-ज्योति’ में उनने घोषणा कर दी कि ज्येष्ठ सुदी सं 2010 गायत्री जयंती सन् 1953 को कई महान कार्यों की पूर्णाहुति होगी। उसमें प्रथम थी—सहस्रांशु गायत्री ब्रह्मयज्ञ की पूर्णाहुति। 125 करोड़ गायत्री महामंत्रों का जाप, 125 लाख आहुतियों का हवन, 125 हजार उपवास तीनों ही पूरे होने आ रहे थे, वे सभी गायत्री जयंती तक पूरे हो जाने की संभावना उनने व्यक्त की थी। दूसरा था—सवा करोड़ हस्तलिखित मंत्रों के संकल्प की पूर्ति व उसकी भी पूर्णाहूति। तीसरा था—स्वयं के 24-24 लाख के 24 पुरश्चरणों की पूर्णाहुति। चौथा था—गायत्री मंदिर में गायत्री माता की मूर्ति की प्राण- प्रतिष्ठा। ऋषिकल्प सात्विकता का इस आयोजन में पूरा ध्यान रखे जाने का उनने आश्वासन दिया और स्वयं वैसाख सुदी 15 से ज्येष्ठ सुदी 10 तक चौबीस दिन मात्र गंगाजल पीकर निराहार उपवास रखने की घोषणा की। यह प्राण-प्रतिष्ठा पर्व कितना महत्त्वपूर्ण था, इसको भली-भाँति समझा जा सकता है, जब हम देखते हैं कि इसके लिए पूर्व से पूज्य गुरुदेव ने क्या क्या तैयारियाँ की थीं? यथा—
1- भारतवर्ष के सभी चौबीस सौ प्रमुख तीर्थों का जल एवं सभी सिद्धपीठों (इक्यावन) की रज एकत्रित कर, सभी तीर्थों व सिद्धपीठों को गायत्री तीर्थों में प्रतिनिधित्व देने की घोषणा कर छह माह में यह कार्य पूरा भी कर लिया। बारह महाशक्तिपीठों का चरणोदक भी स्थान-स्थान से मँगाया गया।
2- सात सौ वर्षों से जल रही एक महान सिद्धपुरुष की धूनी की अग्नि की स्थापना करने की बात कही गयी। 
3- अधिकारी विद्वानों द्वारा यज्ञ, वेदपाठ, प्राणप्रतिष्ठा, मूर्ति स्थापना, रुद्राभिषेक, प्रवचन, सत्संग इस आयोजन में सम्पन्न होने की बात लिखी गयी। 
4- सवा करोड़ मंत्र लेखन भी प्रस्तावित गायत्री तीर्थ में उसी दिन स्थापित किए जाने की घोषणा की गयी। 

इस आयोजन में बहुत बड़ी भीड़ को नहीं, मात्र 125 गायत्री-उपासकों को बुलाया गया, जिनने संतोषजनक ढंग से समस्त विधि-विधानों को पूरा कर गायत्री उपासना संपन्न की थी। साथ ही ज्ञानवृद्ध, आयुवृद्ध, लोकसेवी, पुण्यात्मा सत्पुरुषों के पते भी माँगे गए, ताकि उनसे इस पुण्य आयोजन हेतु आशीर्वाद लिया जा सके। कितना सुनियोजित व शालीनता, सुव्यवस्था से भरा-पूरा आयोजन, जिसमें स्वयं को सिद्ध न बताकर सबके आशीर्वाद माँगे, ताकि भूमि के संस्कारों को जगाकर एक सिद्धपीठ विनिर्मित की जा सके।

सब कुछ इसी प्रकार चला एवं चौबीस दिन का जल-उपवास पूज्य गुरुदेव ने निर्विघ्न पूरा किया। जो साधक ब्रह्मयज्ञ में आए थे, उन्हें मात्र दूध दिया जाता व लकड़ी की खड़ाऊँ  पर चलने, यथासंभव सारी तप-तितीक्षाओं का निर्वाह करने को कहा गया। गायत्री जयंती के दिन वाराणसी से पधारे तीन संतों ने ब्रह्मयज्ञ की शुरुआत की। अरणिमंथन द्वारा  अग्नि प्रज्वलन का प्रयास किया गया, पर तीन-चार बार करने पर भी असफलता हाथ लगी। 

पूज्य गुरुदेव अधूरे बने गायत्री मंदिर के फर्श पर बैठे सारी लीला देख रहे थे। उनने जटापाठ, घनपाठ, सामगान के लिए उपयुक्त निर्देश दिए तथा अरणि मंथन हेतु आई काष्ठ को अपने हाथ से स्पर्श कर गायत्री मंत्र का जप कर वापस किया। एक सहयोगी को बुलाकर कहा कि नारियल की मूँज लाओ। उसके आने पर उसमें भी मंत्रोच्चारण द्वारा प्राण फूँके तथा पुनः अरणि-मंथन किए जाने का निर्देश दिया। जैसे ही काष्ठों का घर्षण हुआ, मूँज को स्पर्श करा दिया, वैसे ही तुरन्त अग्नि प्रज्वलित हो उठी, इसी यज्ञकुण्ड में धूनी की अग्नि स्थापित कर दी गयी। यज्ञ पूर्ण हुआ एवं संध्या को सभी के साथ संतरे का रस लेकर पूज्य गुरुदेव ने अपना उपवास तोड़ा।  एक गायत्री अनुष्ठान रूपी महायज्ञ, जो सन् 1926 में इस महापुरुष ने आरंभ किया था, की पूर्णाहुति इस पावन दिन हुई। घोषणा की गई कि आगामी पाँच वर्षों में एक शतकुण्डीय यज्ञ, एक नरमेध यज्ञ एवं एक सहस्रकुण्डीय महायज्ञ अंत में सम्पन्न होगा, जिसमें विराट् स्तर पर गायत्री-साधक भाग लेंगे। पूर्णाहुति के दिन ही उनने शाम को एक और घोषणा की कि अभी तक उनने किसी को गुरु के नाते दीक्षा नहीं दी है।  अभी तक सत्यधर्म की दीक्षा ही वे देते आए हैं। अब वे अगले दिन प्रातः अपने जीवन की पहली गुरुदीक्षा देंगे। जो लेना चाहें वे उस दिन उपवास रखें। स्वयं वे भी निराहार रहेंगे तथा अपने समक्ष साधकों को बिठाकर यज्ञाग्नि की साक्षी में दीक्षा देंगे। दीक्षा का यह प्रांरभिक दिन था व इसके बाद अनवरत क्रम चल पड़ा। 

यही दिन दीक्षा के लिए क्यों चुना, यह एक साधक द्वारा पूछे जाने पर उनने कहा कि 24 लाख के चौबीस महापुरश्चरणों की पूर्णाहुति व चौबीस दिन के जल उपवास की समाप्ति पर उनमें अब पर्याप्त आत्मबल का संचय हो चुका है तथा अब वे अपनी परोक्षसत्ता के संकेत पर अन्यों को अपने मार्ग पर चलने की विधिवत् आध्यात्मिक प्रेरणा दे सकते हैं। ब्रह्मवर्चस सम्पन्न गुरुदेव ने पूर्णाहुति के अगले दिन वाले गुरुवार से दीक्षा देना आरंभ किया व उनके माध्यम से स्थूल-सूक्ष्म रूप में ज्ञानदीक्षा, प्राणदीक्षा, संकल्प-दीक्षा लगभग पाँच करोड़ से अधिक व्यक्ति उनके महानिर्वाण तक ले चुके थे। 

सिद्ध साधक का सिद्धतीर्थ बनाने का यह प्रथम सोपान पूर्ण हो चुका था। अब विशाल गायत्री परिवार बनाने की, संगठन को सुव्यवस्थित करने की, सुविस्तृत स्तर पर तैयारी करनी थी, जिस निमित्त वे गायत्री तपोभूमि के निर्माण के बाद प्राणपण से जुट गये।      ए

1941 से 1947 तक की अवधि साक्षी है कि हमारी गुरुसत्ता की उस प्रेरक स्थिति की, जिसने उस मिशन को वटवृक्ष का रूप दे दिया। कर्मभूमि - तपोभूमि मथुरा में उनके साधना अनुष्ठान की पूर्णाहुति हुई एवं 2400 तीर्थों की जलरज के साथ गायत्री माता के विग्रह की स्थापना हुई।
तीन अलौकिकताएँ - जो छिपा कर रखी गईं

20 जून सन् 1953 में गायत्री तपोभूमि का स्थापना उत्सव था। गुरुदेव ने 24 दिन केवल गंगाजल लेकर आत्मशुद्धि के लिये उपवास किया था। उनका वजन 117 पौण्ड से घटकर 93 पौण्ड रह गया। 24 पौण्ड भार घट गया। किसी से कुछ कहना होता, तो पास बुलाकर धीमी आवाज में या इशारों से कहते।  सौभाग्य से मुझे उनके पास रहने और उनके आवश्यक काम करते रहने का अवसर मिला। उन्हें अधिक निकटता से देखा-समझा, उनकी आध्यात्मिक गरिमा के संबन्ध में तो क्या कहा जाए, पर शारीरिक विशेषताएँ विशेष रूप से अनुभव की-शरीर में से गुलाब जैसी तीव्र सुगन्ध महकती थी, छूते ही झटका लगता था और रोमांच हो आते थे। खुली आँख से किसी को देखें, तो वह सकपका जाता था। इन विशेषताओं को छिपाने के लिए उन्होंने पूरा प्रबन्ध कर रखा  था। भरी गर्मियों में पूरे शरीर को कंबल से लपेटे रहते थे, आँखों पर काला चश्मा चढ़ा रहता था। किसी को पैर नहीं छूने देते थे। इससे पहले भी उनसे कई बार मिला था, पर काला चश्मा, पूरा शरीर कंबल से लपेटा तथा पैर आदि छूने की मनाही जैसे बन्धन नहीं थे। पूछने पर माताजी ने बताया कि जब कभी वे उग्र तपश्चर्या की स्थिति में होते हैं, तब दिव्यतत्त्वों की मात्रा अधिक बढ़ जाने से यह विशेषताएँ उनके शरीर में अक्सर पैदा हो जाती हैं। इन दिनों भी यही स्थिति है। इसका पता वह किसी को चलने देना नहीं चाहते, सो किसी से कहना मत। मैंने इस बात को आज पहली बार प्रकट किया है। 
                                       -एक साधक

चिंतन जिनका अतिशय पावन


चिंतन जिनका अतिशय पावन, अतिशय पावन नाम।


शिव स्वरूप उन सद्गुरु को है, बारम्बार प्रणाम।।


सद्गुरु बारम्बार प्रणाम, गुरुवर शत-शत तुम्हें प्रणाम।।

जन्म शताब्दी पर्व, उन्हीं सद्गुरु का है अब आया।

दिव्य स्नेह के अभिसिंचन का, प्यार सभी ने पाया।।

अब कर्त्तव्य हमारा, उनके लिए हमें कुछ करना।

जीना उनके लिए हमें, केवल उनके हित मरना।।


लड़े एकजुट होकर हम सब, आध्यात्मिक संग्राम।

दिव्य ज्ञान की गंगा उनकी, पहुँचाएँ जन-जन तक।

सूर्य विचार-क्रान्ति का चमके, नगर-ग्राम घर-घर तक।।

श्रद्धा-निष्ठा, पूर्ण आस्था से आओ भर जाएँ।

हम अपना सर्वस्व लगाकर, श्रेय अलौकिक पायें।।


उठो! बढ़ो! संकल्पित होकर, करो नहीं विश्राम।

नए सृजन की, नए जोश से, करें नई तैयारी।

जन्म शताब्दी पर्व सफल हो, शक्ति झोंक दे सारी।।

देव संस्कृति के गरिमामय, अमित बनाएँ साधक।

जन-जन में देवत्व जगाएँ, बन तेजस्वी साधक।।


सद्गुरु चरण हृदय में रखकर, करें यही शुभ काम।

प्रेम और सम्मान सहित, कर युवा शक्ति को आगे।

अवसर मिले उन्हें, उनमें भी नई प्रेरणा जागे।।

कर्त्तव्यों का भार, सबल कंधे ही ढो पाएँगे।

वृद्धों के अनुभव, उन सबके बहुत काम आएँगे।।


करे युवाओं का आवाहन, जा-जाकर हर ग्राम।
एएए
स्वतंत्रता संग्राम के मतवाले
श्रीराम ‘मत्त’

हृदय में उफनती क्रांति की ज्वाला लेखनी बनकर फूट पड़ी ः  श्री पालीवाल जी ने दैनिक ‘सैनिक’ की स्थापना की। यहीं से पूज्य आचार्य जी के सक्रिय राजनीतिक जीवन का श्रीगणेश हुआ। उन्होंने प्रेस का कार्य, कम्पोजिंग, प्रूफ रीडिंग और लेखन आदि प्रारम्भ किया। अपना काम इतनी लगन, निष्ठा और कुशलतापूर्वक करते थे कि देखने वालों को भी आश्चर्य होता था। स्वभाव की मृदुलता के कारण वे न केवल दैनिक सैनिक परिवार के परम चहेते बने; अपितु श्री कृष्णदत्त पालीवाल जी के विशेष कृपापात्र भी बने। लेखन की प्रतिभा उन्होंने बाबू गुलाबराय के लेख पढ़-पढ़कर स्वयं विकसित की।

उनके क्रान्तिकारी गीत न केवल दैनिक सैनिक में छपे; अपितु कानपुर से छपने वाले पत्र ‘विद्यार्थी’ जिसके सम्पादक श्री गणेशंकर विद्यार्थी थे, में भी नियमित रूप से प्रकाशित होते थे। श्री विद्यार्थी जी उनको निरन्तर प्रोत्साहित करते रहते थे, जिससे प्रेरित होकर उन्होंने अपने गीत कलकत्ता से छपने वाले दैनिक विश्वामित्र में भी भेजना प्रारम्भ कर दिया। इन गीतों ने समूचे बंगाल में क्रान्ति की आग भड़काने में अपूर्व योगदान दिया। पीछे तो ‘किस्मत’ और ‘मस्ताना’ जैसी प्रसिद्ध पत्रिकाओं ने भी उनकी रचनाएँ प्रकाशित करना प्रारम्भ कर दिया। ये गीत अक्सर कांग्रेस के कार्यक्रमों-अधिवेशनों में भी गाये जाते थे।

उनके इन गीतों ने जहाँ एक ओर स्वतंत्रता संग्राम सेनानियों का मनोबल बढ़ाया, वहीं क्रान्ति की ज्वाला भी दु्रतगति से भड़काई। ये गीत दैनिक सैनिक में ‘मत्त प्रलाप’ शीर्षक से नियमित रूप में छापा करते थे, जिन्हें आज भी चिरंजीव पुस्तकालय ने सुरक्षित करके रखा है। 1935-36 में छपे कुछ गीत इस प्रकार हैं-

देख-देखकर बाधाओं को पथिक न घबरा जाना।

सब कुछ करना सहन किन्तु मत पीछे पैर हटाना॥

माता व्यथित हुई कैसे? जल आँखों में भर आया।

रोती है जननी, यह कैसा संकट तुझ पर आया॥

कोई भी हो दुश्मन तेरा निश्चय मिट जायेगा।

त्रिंश कोटि हुंकारों से नभमण्डल फट जायेगा॥

मलय मरुत हो बन्द, बवंडर के प्रचण्ड झोंके आवें।

शान्त हिमालय फटें शिलाएँ उड़ें चूर हो टकरावें॥

परिवर्तन निश्चित है, बहरे सुनें, आँख अन्धे खोलें।
सोने वाले उठें, सिपाही जागें, सावधान हो लें।

उनकी यह पंक्तियाँ बताती हैं कि उनके हृदय में क्रान्ति की कितनी जबर्दस्त आग बचपन से ही जल रही थी।
क्रान्ति के बीज बचपन में प्रस्फुटित हो चुके थे ः  अपने देश में ग्रामीण किसानों की उन दिनों स्थिति बड़ी दयनीय थी। सिंचाई के साधनों व कीटनाशक दवाओं के अभाव में खेतों की पैदावार बहुत ही कम होती थी। पूज्य गुरुदेव ने अपने ग्रामीण अनुभव व अध्ययन के आधार पर अनेक फसलों को उगाने, रखरखाव, अधिक उपज लेने का महत्त्व दर्शाने वाली एक पैसा मूल्य की सोलह पुस्तकें प्रकाशित कीं। फसली बुखार, पशुओं को रोग से कैसे बचाएँ? इन सब पुस्तकों को वे नगण्य से मूल्य पर हाट-बाजार में जाकर बाँटा करते। यह बात अलग है कि घर से कोई मदद न मिलने के कारण उन्होंने अपनी प्रथम पत्नी श्रीमती सरस्वती देवी की सोने की हँसली ही गिरवी रखकर यह काम किया।

खड़ी हिन्दी में ये सब किताबें लिखी जाती तो शायद जनता प्रभावित नहीं होती। देहाती ब्रजभाषा में उन्होंने जाति-भेद, मृतक-भोज, खर्चीली शादी, पण्डावाद एवं अन्यान्य अंधविश्वासों पर पाँच पुस्तकें बड़ी व्यंग्यात्मक शैली में लिखीं, जो बड़ी लोकप्रिय हुईं। एक पुस्तक ‘बेटा की तेरहवीं’ में वे लिखते हैं कि पंडित जी दही-बूरा कुल्हड़ पर कुल्हड़ पिये जा रहे हैं वह कंगाल हो गए घरवालों को उलाहना सुना रहे हैं-‘‘चौं पौहे के खाजे में म्हो मार रह्यौ ऐ।’’ समाज की मूढ़-मान्यताओं के प्रति क्रान्तिकारी अभियान उनका तब से ही आरम्भ हो चुका था।

इसी अवधि में उन्होंने देशभक्ति की ओजपूर्ण कविताएँ लिखीं। ये सभी कानपुर के ‘विद्यार्थीं’ (संपादक गणेशशंकर विद्यार्थी) कलकत्ता के ‘विश्वामित्र’ तथा आगरा के दैनिक ‘सैनिक’ में प्रकाशित होती रहीं। किस्मत, मस्ताना जैसी प्रसिद्ध पत्रिकाओं में भी वे कविताएँ भेजते रहे। दुर्भाग्यवश इन कविताओं का संकलन अब उपलब्ध नहीं है, नहीं तो पाठकों को उनके किशोर लेखक स्वरूप की जानकारी मिलती। 1940 में अखण्ड-ज्योति प्रकाशित करने से पूर्व तो वे ‘सैनिक’ पत्र में ही मत्तजी नाम से कार्य भी करते रहे थे तथा स्वतंत्रता संग्राम के लिए क्रान्तिकारी स्तर का संघर्ष भी करते रहे। उनका मत्तजी नाम पड़ने के दो कारण बताये जाते हैं। 

एक तो वे देशभक्ति के लिए उन्मत्त थे, जिसमें अँग्रेजों के कुशासन से देश को मुक्त कराने के लिए प्राणपण से लगना उन्हें पसंद था। दूसरी एक घटना, जिसकी चर्चा आगे की गई है, में पुलिस पिटाई से बेहोश होकर कीचड़ में रात्रिभर पड़े रहे कि अगले दिन लोग यह सोचकर ढूँढ़ने निकले कि शायद अब मर-मरा गये होंगे। देखा तो बेहोश थे, दाँत में झण्डा अभी भी था। उनकी यह लगन, चाहे मर जाएँ, देखकर उनका मतुआ या ‘मत्त’ नाम सन् 28-29 में ही पड़ गया था।    ए

एक साधक, एक योद्घा। एक संवेदनशील महामानव, एक सेनानी। बड़ा विरोधाभास सा लगता है, पर काल उनके अंदर से ही अंग्रेजों के प्रति आक्रोश के रूप में फूटा एवं लगभग तीन वर्ष तक वे गुरु आदेशानुसार स्वतंत्रता संग्राम में सक्रिय रहे। साथ में जप अनुष्ठान भी चलता रहा...
परम विश्वस्त स्वयंसेवक

एक बार श्री बालकृष्ण शर्मा ‘नवीन’ आगरा आये और उन्होंने श्री पालीवाल जी से कहा-मैं काँग्रेस के नेताओं से तो बहुत मिल चुका हूँ, मुझे उन स्वयंसेवकों से भेंट कराओ, जिन पर गाँधीजी की छाप हो। श्री पालीवाल जी उन्हें आचार्य जी के पास ले गये और बोले, ‘‘यह सच्चे अर्थों में कांग्रेस का स्वयंसेवक है।’’ 

श्री नवीन जी झुककर उनके पैर छूने लगे, जबकि आयु में वे बहुत बड़े थे। संकोचवश आचार्य जी पीछे हटने लगे, तो नवीन जी ने कहा-‘‘बेटा! आज देश को तुम जैसे स्वयंसेवकों की ही जरूरत है।’’ उनका स्वयं सेवक भाव अंत तक उनके जीवन में जीवन्त बना रहा। मान प्रतिष्ठा की तमाम ऊँचाइयाँ उनकी स्वयं सेवक प्रवृत्ति से छोटी सिद्ध होती रहीं।
सैनिक पत्र में सतत छपता रहा 
‘मत्त प्रलाप’
बढ़ता जा उस ओर
अंधकार कुछ सूझ न पड़ता, होता है हिमपात।
जग की सारी शक्ति लगाए बैठीं तेरी घात।।



इन्द्रवज्र गिरता है ऊपर, लेता सिंधु उफान।



मेरु उड़े जाते हैं, ऐसा आता है तूफान।।
नष्ट-भ्रष्ट करने आते हैं, प्रलय मेघ घनघोर।
पर, तेरा तो पथ निश्चित है, बढ़ता जा उस ओर।।



देख-देख, इन बाधाओं को, पथिक! न घबरा जाना।



सब कुछ करना सहन, किन्तु मत पीछे पैर हटाना।।
माता! व्यथित हुई कैसे?
माता! व्यथित हुई कैसे? जल आँखों में भर आया।
है! रोती है। कैसा संकट, जननी तुझ पर आया।।



किधर गया वह नारकीय नर, जिसने तुझे सताया।



इतनी हिम्मत किसने की? था कौन? कहाँ से आया?
कर तेरा अपमान, इसी जगती पर है? जीवित है?
बता तेरा कौन है? इन्द्र? वज्र? रवि? वायु? सिन्धु? पर्वत है?



कोई भी हो, तेरा दुश्मन, निश्चय मिट जावेगा।



त्रिंश कोटि हुंकारों से नभ मण्डल फट जावेगा।।
परिवर्तन की हुंकार
मलय-मरुत हो बन्द, बवंडर के प्रचण्ड झोंके आवें।
शान्त हिमालय फटे, शिलाएँ उड़ें, चूर हों टकरावें।।



चलता रहे प्रतप्त ग्रीष्म, सागर सूखे ‘खल-बल’ खौले।



वज्रपात हो, भूमि कम्प हो, सर्वनाश हौले, हौले।।
फट जावे भूतल का पर्दा, उसमें विश्व समा जावे।
लड़ें दिशाएँ, उलटें रवि-शशि, शून्य-शून्य ही रह जावे।।



परिवर्तन युग आवे, बहिरे सुनें, आँख अन्धे खोलें।



सोने वाले उठें! सिपाही जागें! सावधान हो लें।।

यहाँ प्रस्तुत हैं हमारी आराध्य सत्ता की वे विशेषताएँ, जिनने उन्हें अध्यात्म मंच पर सिरमौर बनाया। ऐसी विलक्षणताएँ विरले ही देखने को मिलती हैं। एक सैनिक व एक संन्यासी की बानगी हमें बंदा बैरागी में देखने को मिलती है। आचार्य श्री एक ऐसी ही विभूति थे...
सैनिक एवं संन्यासी की
उभयपक्षीय विशेषताएँ थीं उनमें

परमपूज्य गुरुदेव भारत के प्राचीन अध्यात्म-तत्वदर्शन एवं अध्यात्म का मूर्तिमान प्रतिनिधित्व करते हुए अवतरित हुए। वे सच्चे सैनिक थे और सच्चे संन्यासी। अपनी संघर्षवृत्ति का परिचय देते हुए उन्होंने जीवन के हर मोर्चे पर फतह हासिल की। आत्मिक एवं भौतिक परिधि में ढेरों-ढेर विभूतियाँ और उपलब्धियाँ अर्जित कीं, साथ ही अपनी सहज त्यागवृत्ति के वशीभूत होकर इन विभूतियों एवं उपलब्ध्यिों को लाखों-करोड़ों मनुष्यों के जीवन में बिखेर दिया।

वे जानते थे कि वाणी और लेखनी के माध्यम से प्रचार और शिक्षण का कुछ असर तो होता है और उसकी आवश्यकता भी रहती है, लेकिन उतने भर से काम नहीं चल सकता। प्रभावशाली शिक्षण वह होता है, जो मूर्तिमान हो। प्रत्यक्ष को देखे बिना प्रेरणा नहीं मिलती। उसका उदाहरण जब तक सामने न आये, तब तक श्रेष्ठता के सन्मार्ग पर चलने की स्फुरणा तक किसी को नहीं मिलती। विचार केवल हलचल उत्पन्न करते हैं। उन्हें जब क्रियान्वित किया जाता है, तब लोग अपने आप ही कह उठते हैं, यह है विचार की सार्थकता। देख लो, नमूना तुम्हारे सामने है।
 
किसी समय केवल सात ऋषि थे और वे समस्त संसार के सातों द्वीपों का एक-एक करके समग्र नेतृत्व सँभालते थे। कारण, वे जो कहते थे, सो करते भी थे। वाणी से ही नहीं, क्रिया से भी वे जनता को दिखाते थे। जो बताना चाहते थे, कराना चाहते थे, उसे उन्होंने अपने मन-वचन और कर्म में अति गहराई तक समाविष्ट कर लिया था। यह समन्वय ही उनकी प्रगतिशीलता का मात्र आधार था। विद्या और प्रतिभा का भी मूल्य है। पर जहाँ तक जीवनक्रम बदल देने जैसे घोर कर्म को कराने की, व्यक्ति को पतन के गर्त से निकाल कर उत्कर्ष के शिखर पर पहुँचाने की आवश्यकता होती है, वहाँ बाँस के डण्डों से काम नहीं चलता। यह सब तो मजबूत क्रेनों से ही सम्भव होता है।

 प्राचीनकाल के आत्मवेत्ता अपने को इतना समर्थ और प्रभावशाली बनाते थे कि लोकनेतृत्व कर सकें। इसके लिए वे बुद्धि या प्रतिभा को प्रखर करने में ही नहीं लगे रहते थे, वरन् समग्र व्यक्तित्व को विचार एवं कर्म के समन्वय से प्रचण्ड बनाते थे। भारतीय तत्त्वज्ञान की विश्वव्यापी गौरव-गरिमा, प्रभावशीलता एवं सफलता का मूल कारण उसके व्याख्याताओं द्वारा अपने जीवन की प्रयोगशाला में अपने कथन की सार्थकता सिद्ध करना ही था। आज वह क्रम टूटा, तो वह दर्शन भी बैठ गया, जिसकी अब चर्चा ही शेष रह गयी है। भारतीय तत्त्वदर्शन एवं अध्यात्म के सम्मुख इस जीवन-मरण जैसे अवरोध को विश्लेषण और निराकरण सही रूप से प्रस्तुत करने के लिए गुरुदेव ने न केवल कहा और लिखा; बल्कि उसे अपने कर्तव्य का अविच्छिन्न अंग भी बनाया। उन्होंने यह प्रतिपादित किया कि सैनिक और संन्यासी दोनों का एक साथ रह सकना सम्भव है। सम्भव ही नहीं, स्वाभाविक भी है और आवश्यक भी। दयालुता का अर्थ अनाचार का संरक्षण नहीं और वैराग्य का अर्थ आलसी और अकर्मण्य हो जाना नहीं है। 

इसी तरह क्षमा का अर्थ पाप और अनीति को स्वच्छन्द रूप से कुहराम मचाते रहने की छूट देना नहीं है। पापी को भी प्यार किया जा सकता है, पर पाप के प्रति तो निष्ठुरता बरतनी ही पड़ेगी। सन्त की भी पूजा, कसाई की भी पूजा। पुण्य की भी जय-पाप की भी जय, ऐसा समदर्शन तो व्यक्ति को दार्शनिक भूल-भूलैयों में उलझाकर संसार का सर्वनाश ही कर देगा। गुरुदेव ने अपने जीवनक्रम में उन तथ्यों को स्थान दिया, जिनमें उनके सैनिक तत्त्व के साथ संन्यासी तत्त्व भी पूरी तरह जुड़ा हुआ है।
 
सैनिक के रूप में उन्हें देखा और परखा जाए तो लगेगा कि वे सैनिक पहले और संन्यासी पीछे थे। इसी प्रकार जब उनके संन्यासी गुणों को देखते हैं तो वे ही मुख्य मालूम पड़ते हैं। वस्तुतः दोनों तत्त्वों का विलक्षण समन्वय उनमें है, इसे संयोग नहीं मान लेना चाहिए; वरन् यह समझना चाहिए कि उनकी हर क्रिया लोकशिक्षण के लिए थी और वे यह बताते थे कि सैनिक और संन्यासी के समन्वयन से ही अध्यात्म की सर्वांगपूर्णता बनती है। गुरुदेव के अबोध बचपन की बातों का तो ठीक से पता नहीं, पर जब से वे कुछ समझने-समझाने लायक हुए, तब से उन्होंने अपनी साहसिक शूरवीरता को ही आगे रखा। जिस गाँव में वह जन्मे थे, उसी गाँव की एक वृद्ध अछूत महिला की सेवा की कहानी से तो अखण्ड-ज्योति के पाठक परिचित ही हैं। आज की स्थिति में ये बातें किसी को सामान्य लग सकती हैं। लेकिन अब से लगभग 47 साल पूर्व का जमाना दूसरा था। 

उन दिनों छूत-छात अब से अधिक थी। फि र पण्डित-ब्राह्मण तो नहाने-छूने-खाने में ही धर्म को समेटे बैठे थे। ऐसी परिस्थिति में उनके पूरे परिवार ने विरोध किया, गाँव के दूसरे लोगों ने उँगली उठाई। नतीजा यह हुआ कि उनके घर में घुसने पर प्रतिबन्ध लग गया। बारह वर्ष का बालक आखिर करता ही क्या? घर से बाहर उन्हें हाथ में रोटी दे दी जाती, कोई उन्हें छूता तक नहीं, घुड़साल में चारपाई डाल दी गयी। 

यह सब हुआ, पर मेहतरानी बुढ़िया की सेवा तब तक नहीं घटी, जब तक कि वह पूरी तरह अच्छी नहीं हो गयी। बारह वर्ष के बालक का साहस तो देखिए-सारा परिवार-सारा गाँव-सारा समाज एक ओर और बारह वर्ष का बालक एक ओर। बालक प्रहलाद की तरह अड़ा ही रहा। सन् 1930 का कांग्रेस संचालित सत्याग्रह आन्दोलन शुरू हुआ। तब तक वे 18 वर्ष के हो चुके थे। उन दिनों आतंक बहुत था। गोली चलने, लम्बी जेल होने, घर-जायदाद जब्त होने की चर्चा हर किसी के मुँह पर थी। गुरुदेव ने निश्चय किया कि अन्याय का प्रतिकार करने के लिए बड़े से बड़ा कष्ट सहना चाहिए। वे सत्याग्रहियों की सेना में भरती हुए। जिस दिन उन्हें जाना था, उससे एक दिन पूर्व ही घर में बन्द कर दिया गया। न जाने के लिए समझाने से लेकर बल प्रयोग तक के सारे उपाय परिवार द्वारा काम में लाए जा रहे थे। पर जो उचित है, उस पर से रत्तीभर हटने-टलने की बात स्वीकार नहीं हुई। रात को शौच जाने के बहाने घर की कैद से छूटे। नंगे पैर, एक बनियान और नेकर पहने हाथ में लोटा लेकर घने अँधेरे में रास्ता उलट कर चल दिए और घोर घनी, काली अँधियारी रात मूसलाधार वर्षा के बीच भेड़ियों से भरे घने खार, बीहड़ नदी-नाले पार करते हुए रातों-रात लम्बी यात्रा करके आगरा जा पहुँचे। जब तक घर वाले पता लगाने पहुँचे, उससे पहले ही जेल चले गए।
 
उग्र सत्याग्रहियों में उनकी गणना थी। एक-एक करके तीन बार उन्हें उस अवधि में जेल जाना पड़ा और कुल मिलाकर लगभग चार वर्ष जेल रहे। जुर्माना हुआ, घर का सामान जब्त और नीलाम हुआ। कई बार तो बुरी तरह पिटे और एक बार तो घोड़े के पैरों के नीचे कुचले जाने पर इतनी चोट लगी कि जीवन संकट में पड़ गया। गैरकानूनी कलकत्ता कांग्रेस में उत्तरप्रदेश का जत्था लेकर पहुँचे, तो वहाँ गोलियों की बौछार से जहाँ कितने ही साथी खेत रहे, वहाँ वे आश्चर्य की तरह बच गए। बंगाल की आसनसोल जेल में इन्हें फि र बन्द रखा गया। उन दिनों की दुस्साहसपूर्ण चर्चाएँ जिनमें सन् 42 के ‘करो या मरो’ आन्दोलन की घटनाएँ भी शामिल हैं, कुछ ऐसी हैं, जिन्हें सुनते ही पसीना छूटने लगता है। ऐसी घटनाएँ न केवल उनके द्वारा योजनाबद्ध रूप से संचालित होती रहीं, वरन् स्वयं भी वे उनमें बढ़-चढ़ कर भाग लेते रहे। 

ऐसा दुस्साहसी व्यक्ति एकान्त में साधना करने वाला महान् साधक भी हो सकता है, सहसा विश्वास नहीं होता। भगवद् आराधना करने वाले किसी साधक में, संन्यासी में, मृत्यु से अठखेलियाँ करने का इतना प्रचण्ड दुस्साहस हो सकता है, यह एक अनोखी बात लगती है, पर है सत्य। इन घटनाओं के सन्दर्भ में परमपूज्य गुरुदेव इतना ही कहा करते थे कि आत्मा की अमरता और मृत्यु को वस्त्र बदलने जैसी सामान्य घटना मानने की गीता की शिक्षा, सदुद्देश्य के लिए बड़े से बड़ा दुस्साहस कर गुजरने की ही तो शिक्षा देती है।
 
गायत्री यज्ञ आन्दोलन उनके द्वारा भारत के ऐतिहासिक आन्दोलनों में से एक है। इसकी विशालता का मूल्यांकन किया जाए, तो दाँतों तले उँगली दबानी पड़ेगी कि किस प्रकार उसमें करोड़ों व्यक्तियों ने बढ़-चढ़कर भाग लिया और इन व्यवस्थाओं में किस प्रकार करोड़ों रुपये की व्यवस्था सम्भव हुई। साथ ही इस अभियान के अनेक आध्यात्मिक पहलू भी हैं, जो सूक्ष्मजगत् को अनुप्राणित करने से सम्बन्ध रखते हैं। पर एक प्रत्यक्ष पहलू सामाजिक क्रान्ति का भी है। 

भारत की मूल समस्या सामाजिक है। राजनैतिक और आर्थिक समस्याएँ तो उसके साथ जुड़ी हुई हैं। यदि देश में ऊँच-नीच, स्त्रियों पर प्रतिबन्ध, विवाह-शादियों में होने वाले अपव्यय जैसी सामाजिक बुराइयों को दूर न किया जा सका, तो देश का पिछड़ापन कभी दूर न होगा और राजनैतिक, आर्थिक प्रगति के बावजूद विकास की कोई सम्भावना साकार न होगी। कारण कि इस प्रकार की बुराइयों से जो क्षति निरन्तर होती रहती है, उसे कितनी भी बड़ी विकास योजनाएँ पूरी नहीं कर सकतीं। जब क्षतिपूर्ति तक हमारे प्रयासों से सम्भव नहीं, तो प्रगति की बात ही कहाँ से बनेगी? इस लक्ष्य को भली-भाँति समझते हुए उन्होंने गायत्री यज्ञ आन्दोलन के साथ सामाजिक क्रान्ति की व्यवस्था को गहराई तक जोड़कर रखा।
 
गायत्री मंत्र का मनुष्य मात्र को अधिकार दिए जाने की घोषणा करने से जब अछूत भी उसका उपयोग करने लगे, तो पुरातनपन्थियों में खलबली मच गयी। जो मंत्र ब्राह्मणों का था, कान में कहा-सुना जाने वाला था, उसे सब लोग प्रकट रूप से कहें-सुनें, यह कैसा अनर्थ? 

यज्ञों में केवल ब्राह्मण लोग दक्षिणा लेकर आहुतियाँ देते थे। स्त्रियों को, अन्य वर्गों को उसमें प्रवेश मिलता ही नहीं था। उसमें सम्मिलित होने के लिए सबका खुला प्रवेश? यज्ञ आयोजनों में आने वाले आगन्तुकों को दाल-भात- रोटी आदि कच्चे खाने का प्रबन्ध और बिना जाति-पाँति के भेदभाव के उनका बनाया और परोसा जाना, यह उन दिनों घोर आश्चर्य का विषय था। 

इस व्यवस्था को अनाध्यात्मिकता, नास्तिकता आदि न जाने किन-किन नामों से पुकारा जाता रहा।
पुरातनपन्थियों ने उसका घोर विरोध किया। सभाएँ हुईं, लेख छपे, धर्मध्वजियों ने भाषण-वक्तव्य दिए, काले झण्डे निकाले, नाश के नारे लगाए और सही-गलत जो कुछ भी हो सकता था, सब कुछ कहा गया। चर्चा फैलाई गयी आचार्यजी ब्राह्मण नहीं, लकड़ी का काम करने वाले बढ़ई हैं और भी न जाने क्या-क्या कहा गया। कई बार तो उन्हें शारीरिक आघात पहुॅँचाने और अपशब्द कहने तक के अवसर आए। पर क्या मजाल कि उनके चेहरे पर जरा भी उदासी आयी हो। सामाजिक क्रान्ति का इतना बड़ा तूफानी अभियान खड़ा करने वाले में कितना दुस्साहस होना चाहिए, उसे देखना-नापना हो, तो उनके जीवन को देखकर समझा जा सकता है। 

जहाँ तक व्यक्तिगत सुखोपभोग का सम्बन्ध है, गुरुदेव  ने सर्वत्यागी- संन्यासी का जीवन जिया। जहाँ तक व्यक्तिगत भौतिक उन्नति का सम्बन्ध है, वे उसकी ओर सदा से उपेक्षा की दृष्टि से देखते रहे। धन, यश और विलास उनके इर्द-गिर्द इकट्ठा होने लगा, तो ऐसी डुबकी लगायी कि यह मगर उन्हें ताकते ही रह गए और वे देखते-देखते ही उनकी पकड़ से बाहर। यदि उन्होंने वैभव चाहा होता तो शासन में ऊँचे पद पर पहुँचे होते। राजनीति में उनका लोहा माना जाता, विद्वानों में मूर्धन्य गिने जाते और पैसा उनके पैरों पर लोटता फिरता। फोटो छपते, अभिनन्दन ग्रन्थ और राजसम्मान की उपाधियों से विभूषित होते और भी न जाने क्या-क्या होते?

उनकी हिमालय जितनी क्षमताओं की प्रतिक्रिया बड़े से बड़े वैभव के रूप में सामने खड़ी होती। पर इस सम्बन्ध में वे निस्पृह अवधूत की तरह ही बने रहे और अपनी बाल-सुलभ सरलता को ही अपनी सर्वोत्तम संग्रहीत सम्पत्ति मानते रहे। लोगों ने उन्हें कितना ठगा है। 
कुछ प्राप्त करने के लिए कितने-कितने प्रपंच रचे हैं और काम निकल जाने पर किस तरह तोताचश्मी दिखाते रहे हैं। इसका कभी कोई-कोई चुटकुला उनके मुँह से निकट शिष्यों-परिजनों को सुनने को मिलता रहा है। लेकिन उन्हें इसका कभी राई-रत्ती क्षोभ नहीं हुआ। स्थितप्रज्ञ की भाँति उनका मन सदा-सर्वदा निर्विकार रहा है। कई लोगों ने ईर्ष्यावश अनेक तरह की क्षति पहुँचाने की कोशिश की। ऐसे ईर्ष्यालु लोगों के कुकृत्यों में बेसिर-पैर के लांछन लगाने से लेकर विष देने तक की जघन्य घटनाएँ शामिल हैं। उनसे प्रतिशोध लेने की बात मन में कभी नहीं आयी। उन्हें वे केवल ‘बेचारे’ कहकर ही सम्बोधित करते रहे। जिसने उन पर चाकू से घातक प्रहार किए, अपनी समझ में उसने जान से मार देने में कोई कसर न छोड़ी, उसे भी उन्होंने भाग जाने दिया। इस तरह के लोगों के लिए वे हमेशा यही कहते रहे कि ये जानते ही नहीं, कि क्या कर रहे हैं, और उलट कर इसका परिणाम उनके लिए क्या हो सकता है?

 व्यक्तिगत लाभ और व्यक्तिगत प्रतिशोध की बात उन्हें कभी सूझी ही नहीं। अपने आपको एक प्रकार से भूले ही रहे। लोग व्यंग्य करते रहे कि जिस जमाने में साधु-महात्मा लोग एयरकण्डीशन का उपयोग करते और हवाई जहाजों में सैर करते हैं, उन दिनों भी गुरुदेव पंखा चलाने में भी संकोच अनुभव करते थे। वह सच्चे सैनिक एवं सर्वत्यागी संन्यासी की भाँति सतत इन पाँचों विभूतियों, विभूतिवानों को दिशा देने के लिए संलग्न रहे। उग्रतप, कठोर साधना, निरन्तर प्रयास में उनका जीवन उनके अनुयायियों, शिष्यों, साधकों, लोकसेवियों को एक ही सन्देश देता है कि सैनिक एवं संन्यासी की उभयपक्षीय विशेषताओं से परिपूर्ण अध्यात्म ही सार्थक है। अब तो अपनी पीड़ा में विश्वमानव की पीड़ा को घुलाकर वे सूक्ष्म में चले गए हैं। उनकी सूक्ष्म चेतना, परशुराम के कुल्हाड़े के रूप में, शिव के तीसरे नेत्र के रूप में, इन्द्र के वज्र के रूप में प्रकट होकर नये परिवर्तन का जो अनगिनत आधार प्रस्तुत करेगी, उसे देखने वाले हतप्रभ हुए बिना न रह सकेंगे।       ए
पूर्ण समर्पित साधक

गुरुदेव के आदेश पर मैं यह भी कह सकता था कि ‘‘जलती आग में मरूँगा। जो होना होगा, सो होता रहेगा। प्रतिज्ञा करने और उसे निभाने में प्राण की साक्षी देकर प्रण किया ही जा सकता है।’’ यह विचार मन में उठ रहे थे। गुरुदेव उन्हें पढ़ रहे थे। अबकी बार मैंने देखा कि उनका चेहरा ब्रह्मकमल जैसा खिल गया। मैं तो हाथ जोड़े सिर नवाये मंत्रमुग्ध की तरह खड़ा रहा। गुरुदेव मेरी कामना, इच्छा और उमंग उन्हें परोक्षतः परावाणी में कह सुनाई और कहा—‘‘यह निर्जीव नहीं है। जो कहता है, उसे करेगा भी। आप यह बताइये कि आपका जो कार्य छूटा हुआ है, उसका नये सिरे से बीजारोपण किस तरह हो। खाद, पानी आप-हम लोग लगाते रहेंगे, तो इसका उठाया हुआ कदम खाली नहीं जायेगा। ’’                (अखण्ड-ज्योति अप्रैल-1985, पृष्ठ 36)
अंग अवयवों से अपेक्षा हैे
अंग अवयव! अपेक्षा है, गुरुदेव की, आखिरी श्वास तक साथ दे पाओगे।
श्वास जिनसे मिली, धड़कनें भी मिलीं, जिन्दगी दाँव पर तुम लगा पाओगे॥
योजनायें बड़ी पूज्य गुरुदेव की, वे इसे ईश की योजना मानते।
क्यों न बदले फिजा और बदले जगत्, ईश अभियान है वे यही मानते॥
तुम तो गुरुदेव के वह प्रखर दीप हो,दीप बन जग प्रकाशित क्या कर पाओगे॥
भूल क्यों तुम गये राम के दूत हो, एक हुँकार से सिन्धु को पार की।
कार्य सब कुछ किया पर अहं छोड़कर, मोह की क्षुद्रता को सहज त्याग दी॥
बस चुनौती है हनुमान् श्रीराम के, नित्य गलने में विश्राम ले पाओगे॥
याद वह क्षण करो पूज्यवर से मिले, पूज्यवर को सभी कुछ समर्पित किया।
साधनों में भटक कर कहाँ खो गये, साधना को है तुमने क्षरित क्यों किया॥
साधना तुम स्वयं की बढ़ाते चलो, भावना साथियों की बढ़ा पाओगे॥
साधना की कसौटी में कस लो स्वयं, अपना व्यक्तित्व गढ़कर दिखा दीजिए।
साधनों की न चिन्ता तनिक भी करो, साधना लक्ष्य है यह बता दीजिए॥
श्रम, समर्पण, मनोयोग पर ध्यान दो, क्या सहज प्यार छोटों को दे पाओगे॥
आखिरी श्वास तक लेखनी है चली, आखिरी श्वास तक प्यार तुमको किया।
मेरी काया ने जब साथ ही छोड़ दी, तुम पर मैंने सभी कुछ लुटा ही दिया॥
बस अपेक्षा है तुम मेरे प्राण प्रिय, प्राण का बिन्दु मुझ पर लुटा पाओगे॥
जो लुटायेंगे मुझ पर सहज जिन्दगी, उनके सिर पर वरदहस्त होगा सदा।
वे पुकारेंगे जब आँख को मूँदकर, सूर्य का तेज बन कर रहेंगे सदा॥
सिंह के पुत्र हो याद फिर से करो, सिंह शावक स्वयं क्या बना पाओगे॥
एएए
